
Útdráttur 

Viðfangsefni þessa verkefnis er að skoða hvernig atvinnuþátttaka kvenna hefur þróast 

og hvaða þættir hafa helst áhrif á þátttöku kvenna á íslenskum vinnumarkaði. Einnig 

verður skoðað hvaða áhrif barneignir hafa á vinnumarkaðsþátttöku kvenna. 

Atvinnuþátttökuhlutfall íslenskra kvenna er með því hæsta sem þekkist í Evrópu og er 

hærra en á hinum Norðurlöndunum. Þátttaka karla á vinnumarkaði er nokkuð meiri en 

kvenna og skýrist það meðal annars vegna barneigna þar sem konur eru enn helsti 

umönnunaraðili barna.  

Nokkrir þættir hafa áhrif á vinnuframboð kvenna og má þar nefna frjósemi og 

fæðingarorlof. Frjósemi hefur dregist verulega saman á undanförnum áratugum í kjölfar 

þess að konur juku vinnuaflsframboð sitt á vinnumarkaði. Hér á landi hefur mikil 

atvinnuþátttaka kvenna ekki komið niður á frjósemi eins og í mörgum öðrum ríkjum. 

Megin ástæðan er talin vera sú að á Íslandi er gott velferðarkerfi sem felur meðal annars 

í sér launað fæðingarorlof. Fæðingarorlof hér á landi hefur tekið miklum breytingum 

síðan lögum um fæðingarorlof var breytt árið 2000. Með breytingunum fengu feður 

aukin réttindi auk þess sem lögunum var ætlað að tryggja samvistir barna við báða 

foreldra og jafna réttindi kvenna og karla á vinnumarkaði. Efnahagskreppan hefur haft 

töluverð áhrif á fæðingarorlofstöku foreldra. Í kjölfar kreppunnar drógu foreldrar úr 

nýtingu réttar síns vegna ólgu á vinnumarkaði. Nýjustu lagasetningunni um 

fæðingarorlof er ætlað að bæta fyrir þær skerðingar sem orðið hafa á síðustu árum og 

auka orlofstöku foreldra. 

Íslenskur vinnumarkaður er enn í dag kynskiptur og karlar eru mun líklegri til að sinna 

æðri stjórnunarstörfum en konur. Barneignir hafa áhrif á þessa kynskiptingu þar sem 

konur sjá að mestu leyti um uppeldi barna og heimilisverkin. Konur velja sér því gjarnan 

störf með sveigjanlegri vinnutíma eða hlutastörf til þess að geta sameinað atvinnu- og 

fjölskyldulíf. Þörfum fjölskyldunnar er þannig mætt með því að konur takmarki vinnu 

sína eða starfsferil. Eftir því sem fleiri börn eru á heimili eykst vinnutíma karla en 

vinnutími kvenna styttist.  

1 Inngangur 

Staða kvenna á vinnumarkaði hefur breyst mikið með aukinni þátttöku, breyttum viðhorfum 

og aukinni menntun. Atvinnuþátttaka íslenskra kvenna er með því mesta sem þekkist í 

Evrópu og flest heimili á Íslandi hafa nú tvær fyrirvinnur í stað einnar áður.  Áður var ríkjandi 

sú hugmynd að karlar væru fyrirvinnan á heimilinu og hlutverk kvenna væri að sjá um 

heimilið, uppeldi barna og annað tilfallandi. Þessar hugmyndir eru á undanhaldi enda 

samræmast þær illa breyttri stöðu kvenna á vinnumarkaði. Aukin atvinnuþátttaka kvenna 

hefur áhrif á möguleika þeirra til að sinna umönnunarhlutverki á heimavettvangi og gerir 

kröfur til aukinnar virkni karla heimafyrir. Mikilvægt er að fjölskyldur nái að samræma 

fjölskyldu- og atvinnulíf og er ein forsenda þess að fyrirtæki á íslenskum vinnumarkaði hafi 

fjölskylduvæna starfsmannastefnu.   

Í þessari ritgerð  verður sett fram hagfræðilegt líkan og kenningar hagfræðinnar notaðar 

til að fjalla um vinnuframboð einstaklingsins. Þessi einstaklingur hefur ákveðinn heildartíma 

sem hann getur skipt milli vinnu og frítíma. Gert er ráð fyrir að einstaklingur þekki smekk 

sinn og markmið hans sé að ná sem hæstu nytjastigi. Við barneignir breytist sá heildartími 

sem mæður vilja eyða í vinnu og aukast nytjar þeirra af því að vera heima samanborið við 

öflun tekna. Með tilkomu daggæslu fengu konur meira svigrúm og hafa síðan sótt í auknum 

mæli út á vinnumarkaðinn.   

Markmið verkefnisins er að fara yfir þróun atvinnuþátttöku kvenna á íslenskum 

vinnumarkaði. Aðstæður kvenna til vinnumarkaðsþátttöku breytast með tilkomu barna. 

Skipulag vinnumarkaðarins m.t.t. fjarvista vegna umönnunar barna var þannig að mjög erfitt 

var að samræma umönnun barna og vinnu utan heimilis. Þetta hefur breyst með aukinni 

þátttöku kvenna á vinnumarkaði. Nú er svo komið að mjög fáar konur eru heimavinnandi 

eins og tíðkaðist áður fyrr. Samt sem áður eru konur helsti umönnunaraðili barna og sjá að 

mestu leyti um heimilisstörfin samhliða starfi. Það kann að hafa áhrif á launakjör og 

starfsframa. 

Ásókn kvenna í háskólanám hefur margfaldast og eru konur nú tvöfalt fleiri nemendur en 

karlar í háskólum landsins. Menntun kvenna er mikilvæg og af þeim sökum eru fleiri konur 

farnar að seinka barneignum þar til þær hafa lokið námi. Margar konur ákveða að fresta 

barneignum ennfrekar til þess að byggja upp frama á vinnumarkaði. Foreldrahlutverkið er 

þar með komið í samkeppni við starfsframa. Frjósemi hefur mikil áhrif á atvinnuþátttöku og 

hefur frjósemi dregist saman undanfarna áratugi vegna vaxandi hlutfalls kvenna á 

vinnumarkaði. Þrátt fyrir þessa miklu atvinnuþátttöku íslenskra kvenna er frjósemi hér á 

landi nokkuð meiri en á hinum Norðurlöndunum. 

Þó konur séu virkir þátttakendur á íslenskum vinnumarkaði gegna þær síður 

stjórnunarstörfum en karlar. Konur eru oftast framkvæmdastjórar minni fyrirtækja eins og 

barna- og kvenfataverslana og hefur þeim ekki gengið nógu vel að komast inn í stjórnir 

stærri fyrirtækja. Með nýrri lagasetningu um kynjakvóta er vonast til þess að hlutfall kvenna 

í stjórnunarstöðum aukist og kynbundnum störfum fækki.  

Miklar breytingar hafa orðið á fæðingarorlofi undanfarna áratugi. Fæðingarorlof á Íslandi 

var stutt og náði aðeins til hluta vinnumarkaðarins. Það breyttist með nýjum lögum sem 

samþykkt voru árið 2000. Með þeim var markmiðið að bæta stöðu kvenna á vinnumarkaði 

þannig að þær hefðu sömu atvinnumöguleika og karlar. Karlar fengu einnig aukin réttindi 

með lagasetningunni og öðluðust rétt til þriggja mánaða greiðslu fæðingarorlofs sem ekki 

var framseljanlegur til móður. Slík réttindi feðra voru lítt þekkt í öðrum löndum og enn í dag 

eru réttindi íslenskra feðra mun meiri til greidds fæðingarorlofs en í öðrum ríkjum. Aukin 

réttindi karla til fæðingarorlofs gera áhættu vinnuveitenda af því að ráða karl á 

barneignaraldri líkari áhættu vinnuveitanda af því að ráða konu á barneignaraldri með tilliti 

til fjarveru vegna fæðingar barns.  

Niðurstöður rannsóknarinnar eru að konur hafi aukið atvinnuþátttöku á undangengnum 

áratugum vegna ýmissa þátta. Helstu áhrifaþættir á vinnuframboð kvenna eru 

menntunarstig, breytingar á frjósemi, aðgengi að daggæslu og fjölskyldustefna sem rekin er 

á vinnumarkaði. Aukin réttindi foreldra til fæðingarorlofs hefur jákvæð áhrif á 

atvinnuþátttöku kvenna og eykur frjósemi. Einnig hefur verið sýnt fram á að framboð á 

hlutastörfum auki jafnframt frjósemi. Mikið hefur verið lagt upp úr því að jafna réttindi karla 

og kvenna á vinnumarkaði en samt eru konur ennþá nokkuð á eftir körlum hvað laun varðar. 

Konur fá oft greidd lægri laun þó um sambærileg störf sé að ræða. Vísbendingar eru um að 

barnshafandi konur verði fyrir mismunun í ráðningarferli og mikill meirihluti vinnuveitenda  

forðast að ráða til sín barnshafandi konur eða konur sem þeir telja líklegt að verði 

barnshafandi á fyrstu mánuðum í starfi. 

2 Fræðileg umfjöllun 

Í þessum kafla verður gerð almenn grein fyrir því hvernig hagfræðingar greina neysluval 

einstaklinga og fjölskyldna. Litið er á frítíma sem eina af neysluvörum. Leitast er við að skoða 

hvaða áhrif fjölskyldustækkun hefur á valmöguleika einstaklinga og fjölskyldna. Hafa ber í 

huga að líkön hagfræðinga eru takmörkuð og raunverulegri hegðun einstaklinga verður ekki 

lýst með slíkum líkönum og jöfnum, þó svo slíkar æfingar gefi góða hugmynd um hvernig 

hópar einstaklinga haga málum sínum.  

2.1 Einstaklingurinn 

Gert er ráð fyrir því að einstaklingur geti varið tíma sínum á tvenns konar máta, annað hvort 

með vinnu utan heimilis eða í frítíma. Hver einstaklingur hefur sinn eigin smekk sem hann 

ákvarðar á milli vinnu og frítíma. Einstaklingur ver tíma sínum til vinnu til þess að geta keypt 

vörur. Heildartíminn sem fer í vinnu er því heildareftirspurn hans eftir vörum. Hann þarf ekki 

að spara hluta neyslu sinnar fyrir næstu tímabil þar sem aðeins er um eitt tímabil að ræða. 

Sá tími sem einstaklingurinn nýtir ekki til vinnu notar hann sem frítíma. Hver einstaklingur 

hefur sitt notagildisfall og ákvarðar með því hvernig hann eyðir tíma sínum: 

U(C,l)  þar sem c: neysla og l: frítími                                          (1)  

Við getum hugsað U(C,l) sem nyt eða þá ánægju sem einstaklingurinn fær af því að neyta í 

punktinum (C,l). Neyslupunktur getur t.d. verið (C1,l1)  þar sem C1 er ákveðin neysla af 

gæðum og l1 er ákveðin neysla af frítíma. Ef U(C1,l1) > U(C2,l2)  þá er U(C1,l1) stranglega 

ríkjandi yfir U(C2,l2) af hálfu neytandans og öfugt. Ef U(C1,l1) = U(C2,l2) þá skiptir það 

einstaklinginn engu máli hvora samsetninguna hann velur. Setja þarf fram þrjár forsendur 

varðandi nytjafall einstaklings sem helst í hendur við það hvernig hann hagar sér í raun. 

Fyrsta forsendan segir að meira sé betra en minna og að einstaklingur velji alltaf 

samsetningu þar sem meira er af frítíma, meira af neyslu eða bæði í neyslupunkti. Önnur 

forsendan er sú að einstaklingurinn vilji hafa val í neyslupunkti sínum og sú þriðja að neysla 

og frítími séu venjulegar vörur. Ef laun hækka mun einstaklingurinn vilja vinna minna og 

eyða meiru í neyslu og frítíma.  

Í hagfræði er ólíkur smekkur einstaklinga sýndur með mismunandi gröfum jafngildisferla. 

Notum mynd 1 til að sýna fram á tvo lykileiginleika jafngildisferla; annars vegar eru þeir 

kúptir og hins vegar niðurhallandi.  

 

 

Mynd 1: Jafngildisferlar einstaklings 

Heimild: Eigin vinna út frá Williamson (2011) 

 

Mynd 1 sýnir tvo jafngildisferla einstaklings I1 og I2. Jafngildisferlarnir eru alltaf 

niðurhallandi vegna forsendunnar um að meira sé betra en minna. Jafngildisferlarnir sýna 

neyslusamsetningar þar sem einstaklingur fær sömu nyt hvar sem hann er staddur á 

ferlinum. Þar af leiðandi gefa B og D sömu nyt en A er á hærri jafngildisferli I2 og þar fær 

einstaklingurinn meiri nyt en á jafngildisferli I1. Jafngildisferillinn I1 færir því einstaklingnum 

aukna neyslu án þess að draga úr frítíma og þar með aukna velferð. Ferli úr B í A gæti 

orsakast meðal annars vegna launahækkunar.  

Jafngildisferlar eru kúptir og beygjast að upphafspunktinum. Jafngildisferlarnir verða 

flatari eftir því sem við færumst neðar og fáum meiri frítíma en minni neyslu. Hallinn á 

jafngildisferlinum verður mjög lítill og þar er einstaklingurinn tilbúinn að fórna mikilli neyslu 

fyrir hverja einingu af frítíma. Kúptir jafngildisferlar leiða til einræðar lausnar.     

2.1.1 Tekjuband einstaklings 

Einstaklingar eru verðþegar og hafa þar af leiðandi engin áhrif á verð í hagkerfinu. Í 

hagkerfinu eru eingöngu vöruskipti með tíma og neyslu og þar með er enginn peningur.  

Einstaklingur hefur ákveðið tekjuband sem hann getur skipt milli vinnu og frítíma: 

l + Ns = h                                                                (2)  

þar sem Ns er framboð vinnuafls og h er heildartími sem einstaklingurinn hefur aðgang 

að. Hér tekur h ekki tillit til þess tíma sem fer í að matast, sofa eða að sinna þeim 

frumskyldum sem koma til vegna nýrra fjölskyldumeðlima.  

Tekjur einstaklings sem hann vinnur sér inn á vinnumarkaði ásamt arðstekjum að 

frádregnum sköttum eru þær ráðstöfunartekjur sem einstaklingurinn hefur og getur eytt í 

neyslugæði. Tekjur takmarka þar með neyslugetu einstaklinga. Ein eining vinnuafls sem seld 

er á vinnumarkaði er skipt fyrir w einingar af neyslugæðum. Vinni einstaklingur Ns stundir 

verða ráðstöfunartekjur hans wNs sem hann fær á neysluformi. Einstaklingur þarf að greiða 

nefskatt T til ríkisins en sá skattur fer að engu leyti eftir eiginleikum þess sem verið er að 

skattleggja. Í líkaninu þurfa fyrirtækin að vera í eigu einstaklinga í hagkerfinu en þau greiða 

einstaklingum arð π. Tekjuband einstaklings:  

C = wNs + π – T                                                              (3) 

Stingum inn fyrir Ns og fáum: 

C = w(h - l) + π – T                                                        (4) 

Hægra megin höfum við ráðstöfunartekjur einstaklingsins en vinstri hliðin sýnir útgjöld til 

neyslu. 

Bætum síðan wl við báðar hliðar jöfnunnar  

C + wl  = wh + π – T                                                     (5) 

Þá höfum við óbeinar ráðstöfunartekjur einstaklingsins hægra megin og óbeinan kostnað 

vegna frítíma og neyslu vinstra megin. 

Jafna (5) er síðan rituð á skurðpunktaformi með C sem háða breytu: 

C = -wl + wh + π – T                                                    (6) 

Mynd 2: Tekjuband einstaklings 

Heimild: Eigin vinna út frá Williamson (2011) 

 

Tekjubandið hefur hallann -w og og lóðrétta fastann wh + π – T. Á mynd 2 gildir að T > π 

og liggur tekjubandið milli punktanna A og B. Ef C = 0 er sett inn í jöfnu (6) og leyst er fyrir l,  

fæst lárétti fastinn h + (π – T)/w. Lóðrétti fastinn gefur til kynna hversu mikið einstaklingur 

getur neytt þegar hann vinnur allar h stundirnar og hefur engan frítíma.  

Ef að π > T gildir fáum við aðra niðurstöðu eins og sést á mynd 3. 

 

 

Mynd 3: Tekjuband einstaklings þegar π > T 

Heimild: Eigin vinna út frá Williamsson (2011) 

Þegar að π > T gildir kemur beygja á tekjuband einstaklingsins við punktinn E því hann 

getur ekki neytt meira en h stundir af frítíma. Við punkt B gildir að l = h þar sem vinnustundir 

einstaklings eru 0. Hann getur því notað allar stundir, h, í frítíma og haft neysluna π – T í 

punkti E (Williamson, 2011).  

Með tilkomu nýrra fjölskyldumeðlima tekur lengri tíma að sinna frumskyldum á borð við 

svefn og umönnun nýfædds barns. Við það minnkar h, sá heildartími sem einstaklingurinn 

hefur aðgang að.   

2.1.2 Hámörkunarvandi einstaklings 

Í neyslulíkaninu er gert ráð fyrir því að einstaklingur sé skynsamur og þekki sinn smekk af 

samsetningu frítíma og tekna. Þar með getur einstaklingurinn ákvarðað hvaða 

neyslusamsetning gefur honum mestu nytjar:  

Hám U(C,l) 

m.t.t. C ≤ wh + π – T                                                         (7) 

h = Ns + l 

Nytjar einstaklings eru því hámarkaðar þar sem tekjubandið sker hæsta mögulega 

jafngildisferil. Á mynd 4 má sjá myndræna framsetningu á vinnuframboði. Myndin sýnir þrjá 

jafngildisferla og vill einstaklingurinn vera á sem hæstum jafngildisferli. Eini punkturinn sem 

skiptir máli er sá punktur sem hámarkar nytjar einstaklingsins miðað við gefið tekjuband. 

Einstaklingurinn getur verið á jafngildisferli I1 í punkti E en þar er hann ekki að hámarka 

nytjar sínar. Einstaklingurinn myndi helst kjósa að komast á jafngildisferil I3 en hefur ekki 

þann kost þar sem sá ferill sker ekki tekjubandið. Einstaklingurinn velur því að vera á 

jafngildisferli I2 því þar hámarkar hann nytjar sínar í punkti G sem er snertill tekjubandsins og 

jafngildisferils I2.   

Mynd 4: Vinnuframboð út frá neyslulíkani 

Heimild: Eigin vinna út frá Williamson (2011) 

2.2 Áhrifaþættir á atvinnuþátttöku kvenna 

Síðustu áratugi hefur atvinnuþátttaka kvenna margfaldast en frjósemishlutfall minnkað í 

flestum þróuðum ríkjum. Efnahagsleg líkön sýna að aukin menntun og hærri laun auki 

vinnuaflsframboð kvenna og dragi úr frjósemi. Rannsóknir hafa sýnt fram á að í þeim 

löndum þar sem atvinnuþátttökuhlutfall kvenna er lágt er frjósemishlutfall einnig lágt eins 

og í Suður Evrópu. Hins vegar er frjósemishlutfall kvenna hátt í þeim löndum þar sem 

atvinnuþátttökuhlutfall þeirra er hátt (Boca, D. D. & fleiri, e.d.). 

Benjamin Chang (1996) gerði rannsókn á orsakasamhenginu milli atvinnuþátttöku og 

frjósemi og var niðurstaða hans sú að einhliða samband ríki þar á milli. Þá sýna niðurstöður 

hans einnig að atvinnuþátttaka kvenna hefur ekki áhrif á ákvörðun kvenna að eignast börn 

en nærvera ungra barna kemur í veg fyrir eða seinkar ákvörðun þeirra að leita sér að 

atvinnu. Þar með hefur fjöldi barna á heimili tilhneigingu til að draga úr eða koma í veg fyrir 

að konur leiti sér að atvinnu á vinnumarkaði. Atvinnuþátttaka kvenna dregur þannig ekki úr 

barneignum en að vera með lítil börn á heimili getur haft áhrif á ákvörðun kvenna á að snúa 

aftur út á vinnumarkaðinn. 

Frjósemi hefur dregist mikið saman undanfarna áratugi. Meðalaldur mæðra sem eignast 

sitt fyrsta barn hefur hækkað og orsakast það helst vegna aukinnar menntunar kvenna 

(Boca, D. D. & fleiri, e.d). Menntun kvenna er mjög mikilvæg. Rannsóknir hafa sýnt fram á að 

konur með meiri menntun eignast færri börn og vinna lengur áður en þær eignast sitt fyrsta 

barn (Reading, 2011). Menntun hefur þar með neikvæð áhrif á frjósemi vegna þeirrar 

ákvörðunar kvenna um að seinka barneignum meðan þær stunda nám. Ákvarðanir foreldra 

varðandi vinnuframboð, frístundir og barnagæslu hafa áhrif á hvert annað. Slíkar ákvarðanir 

ráðast ekki aðeins af vinnumarkaðsaðstæðum og smekk heldur einnig fjölskyldustefnu. 

2.2.1 Vinnuframboð mæðra 

Tilvist barna hefur mikil áhrif á atvinnuþátttöku kvenna og hversu miklum tíma þær eyða í 

vinnu. Eftir því sem fleiri börn eru á heimili aukast nytjar mæðra af því að vera heima. Þetta 

má sjá á mynd 5 þar sem jafngildisferlar eru orðnir brattari og því þarf að koma til mikillar 

launahækkunar til þess að einstaklingur fjölgi vinnustundum á vinnumarkaði (Sólrún 

Halldóra Þrastardóttir, 2012). Samkvæmt líkaninu er gert ráð fyrir að mæður vilji frekar eyða 

frítíma sínum heima fyrir heldur en í launaðri vinnu. Til þess að móðir dragi úr frítíma sínum 

þarf jafngildisferill l2 að vera brattari en jafngildisferill l1 (Gornick, J.C. o.fl., 1996).  

 

   

Mynd 5: Vinnuframboð mæðra 

Heimild: Eigin vinna út frá frá Gornick, J. C. o.fl., 1996 

 

 Að eiga börn hefur þannig neikvæð áhrif á frítíma mæðra. Tíminn sem áður fór í vinnu á 

vinnumarkaði fer nú í heimilisstörf. Eftir því sem börnin verða eldri hafa þau minni áhrif á 

atvinnuþátttöku mæðra og laun hvort sem þær eru menntaðar eða ómenntaðar. Ungabörn 

og börn á leikskólaaldri hafa hins vegar mjög neikvæð áhrif á vinnutíma ómenntaðra mæðra, 

þar sem kostnaður við barnagæslu er þeim dýr.  



 

19 

2.2.2 Áhrif barnagæslu 

Umönnun barna hefur áhrif á hvernig mæður ákveða að skipta tíma sínum milli frítíma og 

vinnu. Félagsstefna sem dregur úr kostnaði foreldra við að ala upp börn með því að lækka 

kostnað við daggæslu hefur ekki eingöngu áhrif á ákvarðanir sem lúta að vinnuaflsframboði 

heldur einnig frjósemi.  

Hægt er að greina áhrif umönnunar og niðurgreiðslna með því að nota kyrrt líkan þar sem 

móðir hámarkar notagildi sitt með neyslu og frítíma. Sjái móðir um barn telst það til frítíma. 

Tvær tegundir kostnaðar við barnagæslu er breytilegur kostnaður og fastur kostnaður. Á 

mynd 6 sést hvernig kostnaður við umönnun hefur áhrif á hegðun kvenna þegar kemur að 

vinnuframboði. Þegar barnagæsla er ókeypis er ákjósanlegasti kostur kvenna í punkti A á 

báðum gröfunum. Þar hámarka þær nyt sín og vinna hA tíma. Tekjubandið hliðrast niður á 

við ef umönnun inniheldur fastan kostnað, sem er óháður vinnutíma. Þá verður 

ákjósanlegasti kostur kvenna í punkti B. Í tilfellum þar sem ekki er þörf á umönnun bera 

konur saman punkta B og E og velja að vera heimavinnandi.  

Mynd 6: Áhrif kostnaðar við barnagæslu á vinnuframboð mæðra 

Heimild: Eigin vinna út frá Boeri, T. & Ours, J., 2008 

 

Neðra grafið inniheldur breytilegan kostnað sem er í réttu hlutfalli við vinnutíma. 

Breytilegur kostnaður umönnunar veldur því að laun eru lægri þannig að tekjulínan færist. 

Ákjósanlegasti punkturinn er núna punktur B en við það fækkar vinnutímum úr hA í hB sem 

hvetur konur til þess að bjóða fram minna vinnuafl á vinnumarkaði (Boeri, T. & Ours, J., 

2008).   

2.2.3 Fjölskyldustefna 

Flest lönd í Evrópu hafa komið á ákveðinni fjölskyldustefnu til að koma á meira samræmi 

milli barnauppeldis og atvinnulífs. Möguleikinn á því að sameina vinnu og barnauppeldi 

veltur að miklu leyti á starfsfyrirkomulagi og uppbyggingu vinnustaðar. Með því að bjóða 

upp á hlutastörf hefur atvinnutækifærum kvenna fjölgað mikið. Í löndum þar sem hlutastörf 

eru af skornum skammti hafa konur neyðst til að velja á milli fullrar atvinnu eða vera án 

vinnu og eiga þá oftast færri börn. Rannsóknir hafa sýnt fram á jákvæð tengsl milli 

atvinnuþátttöku kvenna og hlutastarfa. Mæður vilja frekar vinna hlutastarf eða vera utan 

vinnumarkaðar heldur en að vinna fullt starf. Fleiri tækifæri á hlutastörfum dregur úr 

fórnarkostnaði við barneignir og hefur jákvæð áhrif á frjósemi. Hins vegar geta hlutastörf 

haft neikvæð áhrif á laun og starfsferil kvenna. Mæður eru líklegri en feður til að vinna 

hlutastörf og eru þær oft með verulega lægra tímakaup en barnlausar konur (Boca, D. D. & 

fleiri, e.d.).   

Fæðingarorlofstaka örvar atvinnuþátttöku kvenna með því að sameina atvinnu- og 

fjölskyldulíf. Þátttaka á vinnumarkaði verður meira aðlaðandi með töku fæðingarorlofs og 

hefur þar með jákvæð áhrif á vinnuaflsframboð kvenna. Mynd 7 sýnir hvaða áhrif 

fæðingarorlof hefur á framboð og eftirspurn eftir vinnuafli kvenna. Fæðingarorlof mun hafa 

jákvæð áhrif á vinnuframboð kvenna þar sem þátttaka á vinnumarkaði verður meira 

aðlaðandi. Eftirspurn eftir vinnuafli mun hins vegar dragast saman vegna þess að fyrirtæki 

verða fyrir auknum kostnaði. Við nýtt jafnvægi á markaði hefur vinnuaflið aukist en laun 

lækkað frá upprunalegu jafnvægi. Konur auka því atvinnuþátttöku sína þegar réttindi til 

fæðingarorlofs eru aukin (Boeri, T. & Ours, J., 2008).  

 

 

Mynd 7: Áhrif fæðingarorlofs á framboð og eftirspurn eftir vinnuafli kvenna 

Heimild: Eigin vinna út frá Boeri, T. & Ours, J., 2008 

 

Eingöngu launað leyfi getur stutt konur í hlutverki sínu sem mæður. Langt fæðingarorlof 

og ótryggt starfsöryggi getur valdið því að konur eigi erfitt með að snúa aftur út á 

vinnumarkaðinn og hefur neikvæð áhrif á laun mæðra eftir fæðingarorlof (Ruhm, 1998).  

2.2.4 Menntun kvenna 

Menntun er einn af helstu áhrifaþáttum á atvinnuþátttöku kvenna. Víða er seinkun á 

fæðingu fyrsta barns foreldra farin að stuðla að auknum efnahagslegum stöðuleika 

fjölskyldna. Með getnaðarvarnarpillunni og öðrum vörnum hafa konur getað aukið 

tekjumöguleika sína með seinkun barneigna. Getnaðarvarnir hjálpa ungum konum að 

fjárfesta í menntun og mikilvægri starfsreynslu sem leiðir til þess að þær njóta meiri 

stöðugleika í tekjum en þær konur sem stofna fjölskyldu ungar.  

Vel menntaðar konur í góðum störfum verða fyrir mikilli skerðingu á launum við 

barneignir og finnst því betra að fresta þeim. Hlutfallslegt launatap menntaðra mæðra er 

meira og varir lengur heldur en ómenntaðra. Rannsóknir hafa sýnt fram á að menntaðar 

konur hafi misst 21-33% af ævilaunum sínum eftir að hafa eignast barn en ómenntaðar 

mæður 10-14%. Frestun barneigna getur því komið sér sérstaklega vel fyrir menntaðar 

konur. Eignist menntuð kona barn eftir þrítugt þénar hún 13% meira en menntaðar konur 

sem eignast barn fyrir þann tíma. Það kemur því ekki á óvart að konur séu farnar að taka 

nám fram yfir barneignir og seinki þeim þar til þær hafa lokið námi (Anderson, R. & fleiri, 

2013). 

2.3 Ráðningaráhætta vinnuveitenda 

Þrjár af hverjum fjórum konum eru líklegar til að verða barnshafandi að minnsta kosti einu 

sinni á meðan þær eru starfandi og töluverður fjöldi kvenna eru þungaðar meðan á 

atvinnuleit stendur. Rannsóknir hafa leitt í ljós að barnshafandi konur eru í mun færri 

tilfellum ráðnar heldur en konur sem ekki eiga von á barni. Meira en 76% vinnuveitenda 

myndu ekki vilja ráða til sín konur ef þeir vissu að þær yrðu barnshafandi á fyrstu sex 

mánuðum í starfi. Þetta sýnir að mikil mismunun á sér stað sé kona barnshafandi í 

atvinnuleit. Mismunun vegna ráðninga barnshafandi kvenna hefur aukist um 39% frá árinu 

1992 og hefur aukist meira en mismunun vegna kyns. Þar sem konur eru um helmingur 

vinnuafls á vinnumarkaði og stór partur af starfsframa kvenna á sér stað þegar þær eru á 

barneignaraldri eru miklar líkur á því að þungun sé ákvörðun sem muni hafa áhrif á 

starfsframa kvenna og auka kostnað vinnuveitenda þeirra (Cunningham & Macan, 2007).  

3 Aukin þátttaka kvenna á vinnumarkaði 

Á árum áður sáu konur um heimilisstörfin og barnauppeldið og helguðu sig 

húsmóðurhlutverkinu. Karlar stunduðu erfiðisvinnu en konur sáu um heimilisverkin (Eggert 

Þór Bernharðsson, 1998). Það þótti því eðlilegt að karlmenn ynnu í meira mæli utan 

heimilisins en konur þar sem hlutfallslegir yfirburðir karla voru í launaðri vinnu utan heimilis 

en hlutfallslegir yfirburðir kvenna á heimavígstöðvum við ólaunuð heimilisstörf. Þannig 

komst á sú ríkjandi hefð að karlmaðurinn væri fyrirvinnan á heimilinu og sæi því fyrir 

heimilinu en konan sinnti heimilisverkum. Þar með var störfum rækilega skipt í kvennastörf 

annars vegar og karlastörf hins vegar (Ingólfur V. Gíslason, 2008).  

Vinnuframlag kvenna hefur tekið miklum breytingum. Þátttökuhlutfall kvenna á 

vinnumarkaði er mest á Íslandi og er það nokkuð hærra en á hinum Norðurlöndunum. 

Hlutfall giftra kvenna á vinnumarkaði hefur aukist mikið og er nú hærra en ógiftra. Almenn 

atvinnuþátttaka kvenna jókst mikið um allan heim á síðustu öld og mest varð aukningin á 

milli áranna 1940 og 1950 (Goldin, 1991). 

Á Íslandi ríkir lagalegt og formlegt jafnrétti en það er ekki það sama og raunverulegt 

jafnrétti þar sem konur og karlar hafa sömu tækifæri og jafna stöðu. Íslenskur 

vinnumarkaður er að mörgu leyti kynbundinn og enn í dag eru ákveðnar starfsstéttir þar sem 

annað hvort karlar eða konur eru ráðandi. Sem dæmi má nefna að árið 2011 störfuðu 6.300 

konur við skrifstofustörf á móti 1.600 körlum. Ennfremur unnu 23.600 konur við þjónustu og 

verslun en einungis 13.300 karlar. Aftur á móti voru aðeins 2.200 konur í hópi iðnaðarmanna 

en 18.300 karlar.  

3.1 Þróun vinnuframlags kvenna 

Í byrjun 20. aldar voru konur um þriðjungur vinnuafls á Íslandi og hélst það hlutfall til ársins 

1960 en þá voru 34% kvenna virk á vinnumarkaði. Á þessum árum voru einungis 26% giftra 

kvenna á vinnumarkaði en flestar þeirra helguðu sig heimilisstörfum og barnauppeldi. Árið 

1970 hafði atvinnuþátttökuhlutfall kvenna aukist töluvert og var komið í 50%. Vinnuframboð 

kvenna markaðist mjög af fjölda barna á heimilinu en barnlausar konur voru mun virkari á 

vinnumarkaði en þær sem áttu börn. Árið 1981 var atvinnuþátttakan komin í 65% og hélt 

áfram að aukast. Hlutfallið var komið upp í 75% árið 1991 og 89% við lok aldarinnar. 

Vinnuframboð kvenna jókst því verulega milli áranna 1960 og 2000 (Guðmundur Jónsson & 

Magnús S. Magnússon, 1997).  

Þegar horft er til hjúskaparstöðu kvenna sést hvað giftar konur hafa sótt í miklum mæli út 

á vinnumarkaðinn síðastliðna hálfa öld. Á mynd 8 má sjá hvernig atvinnuþátttaka kvenna 

hefur þróast eftir því hvort þær eru giftar eða ógiftar. Hlutfall giftra kvenna var aðeins 19% á 

vinnumarkaði árið 1960 en fór upp í rúm 78% árið 1991. Á sama tíma fór hlutfall ógiftra 

kvenna úr tæpum 54% í rúm 65%. Giftar konur voru því í miklum minnihluta við upphaf 

viðmiðunartímabilsins og varla sjáanlegar á vinnumarkaði. Árið 1985 var hlutfall giftra 

kvenna á vinnumarkaði orðið hærra en ógiftra og því hafa giftar konur aukið 

vinnumarkaðsþátttöku sína til muna þrátt fyrir að sjá um heimili og börn (Capacent 

gagnatorg, 2013).  

 

 

Mynd 8: Atvinnuþátttaka kvenna eftir hjúskaparstöðu 1920-1991 

Heimild: Capacent gagnatorg, 2013 

 

Líkleg skýring á þessari miklu fjölgun giftra kvenna á vinnumarkaði er sú að lög um rekstur 

dagvistunarheimila fyrir börn voru sett árið 1976. Mæður sem settu börnin sín á 

dagvistunarheimili höfðu þar með tíma til að stunda launaða vinnu utan heimilisins 

(Hagstofa Íslands, 2004; Guðmundur Jónsson & Magnús S. Magnússon, 1997).  

3.2 Vinnutímaframlag kvenna 

Mikil atvinnuþátttaka Íslendinga á öllum aldri skýrist meðal annars af því hversu góðan og 

greiðan aðgang íslenskt vinnuafl hefur haft að vinnumarkaðnum. Hækkandi meðalaldur 

þjóðarinnar gerir það að verkum að fleiri Íslendingar eru nú starfandi en áður.  

Vinnutími karla hefur ávallt verið lengri en vinnutími kvenna eins og sést á mynd 9 sem 

sýnir þróun á meðalvinnutíma karla og kvenna. Árið 1991 unnu karlar að meðaltali 50,3 

stundir en konur 32,9 stundir. Vinnutími karla styttist eftir efnahagskreppuna og árið 2012 

var meðalvinnutími karla 43,9 stundir á viku. Meðalvinnutími kvenna hefur haldist stöðugri 

en karla í gegnum tíðina og hefur verið í kringum 35 vinnustundir á viku síðustu ár. Að 

meðaltali var vinnutími kvenna 35,2 stundir árið 2012. Helsta skýring á styttri 

meðalvinnutíma kvenna en karla er sá mikli fjöldi kvenna sem vinnur hlutastörf (Hagstofa 

Íslands, 2012). 

 

 

Mynd 9:  Meðalvinnutími karla og kvenna á viku árin 1991-2012 

Heimild: Hagstofa Íslands, e.d-a. 

 

Síðustu áratugi hafa átt sér stað miklar breytingar og þróun á vinnumörkuðum um allan 

heim sem sést meðal annars á aukinni þátttöku kvenna. Mjög lítið er um að konur dragi sig 

sjálfar út af vinnumarkaðnum vegna efnahagslægða. Í dag eiga konur bótarétt vegna 

þátttöku sinnar á vinnumarkaði og því snertir atvinnumissir þær síður nú en áður þegar þær 

stunduðu gjarnan hlutastörf og áttu engan rétt á bótum við atvinnumissi. Miklar breytingar 

hafa einnig orðið á fríðindum sem fylgja því að vera á vinnumarkaði eins og lífeyrisréttindi. 

Framan af, eftir að konur fóru almennt að vinna utan heimilisins, gegndu konur öðrum 

hlutverkum og voru þær vinnuafl sem kom og fór af vinnumarkaði þegar á þurfti að halda. Á 

þessum tíma nutu konur minni verndar í einkageiranum en í þeim opinbera og störfuðu 

gjarnan við skrifstofustörf. Konur eru sveigjanlegra vinnuafl en karlar og margir telja þær 

ódýrara vinnuafl. Það sem skýrir meðal annars þennan sveigjanleika er að þó svo 

atvinnuþátttaka kvenna hafi aukist verulega hefur hún verið frekar ósamfelld á meðan 

atvinnuþátttaka karla hafi verið nokkuð stöðug. Með aukinni tækni hafa störf þróast þannig 

að krafist er meiri grunnþekkingar og grunnfærni nú en áður. Fólk í skrifstofuvinnu í dag þarf 

að kunna skil á ritvinnslukerfum og tölvunotkun þar sem grunnkunnátta í vélritun dugði áður 

fyrr. Í dag verndar einkageirinn konur betur en sá opinberi þar sem mikill þrýstingur hefur 

skapast um að draga úr ríkisútgjöldum. Áhrif efnahagsþrenginganna hefur komið meira 

niður á konum sem starfa á opinbera vinnumarkaðnum en í einkageiranum þar sem 

niðurskurðurinn hefur bitnað á störfum kvenna á þeim vettvangi (Eggert Jóhannesson, 

2012). 

Konur hafa ekki haft sömu atvinnumöguleika og karlar í gegnum tíðina. Staða kvenna 

innan fjölskyldunnar hefur mikil áhrif á stöðu þeirra á vinnumarkaði og þær eru mun líklegri 

til þess að vinna hlutastörf en karlar. Þó mikil viðhorfsbreyting hafi orðið til heimilisstarfa á 

undanförnum árum þá bera konur ennþá meginábyrgð á verkum innan heimilisins og 

barnauppeldi (Gyða Margrét Pétursdóttir, 2009). 

3.3 Atvinnuþátttaka 

Mikil atvinnuþátttaka einkennir íslenskan vinnumarkað og á það við um bæði kynin og alla 

aldurshópa. Fleiri starfa nú á vinnumarkaði vegna hækkandi meðalaldurs þjóðarinnar. 

Hagstofa Íslands fylgir skilgreiningum Alþjóðavinnumálastofnunar (ILO) á 

grundvallarhugtökum um vinnumarkað. Samkvæmt skilgreiningu hennar skiptist 

atvinnuþátttaka í starfandi og atvinnulausa og er samanlagður fjöldi þeirra sagður vera á 

vinnumarkaði. Þeir teljast starfandi sem unnið hafa 1 klst. eða lengur yfir viðmiðunarviku. 

Tafla 1 sýnir tölur Efnahags- og framfarastofnunar, OECD. Í töflunni sést hvernig 

atvinnuþátttaka kvenna á aldrinum 15-64 ára var í OECD löndunum og á Norðurlöndunum 

milli áranna 2007-2012. Samkvæmt töflunni var atvinnuþátttaka kvenna mest á Íslandi árið 

2012 eða 77,9%. Atvinnuþátttaka kvenna í OECD löndunum var ekki nema 57% árið 2012 

(OECD, e.d-a.). Eftir efnahagshrunið dregur úr atvinnuþátttöku kvenna en hún eykst eftir því 

sem lengra líður frá hruninu.  

Tafla 1: Atvinnuþátttaka kvenna á aldrinum 15-64 ára í OECD löndum og á Norðurlöndum 2007-2012 

Land 2007 2008 2009 2010 2011 2012 

       OECD lönd 57,20% 57,50% 56,70% 56,50% 56,80% 57,00% 

       Ísland 80,80% 79,60% 76,60% 76,20% 76,60% 77,90% 

Danmörk 73,20% 74,10% 72,70% 71,10% 70,40% 70,00% 

Noregur 74,00% 75,40% 74,40% 73,30% 73,40% 73,80% 

Svíþjóð 71,80% 71,90% 70,20% 69,70% 71,30% 71,80% 
              

Heimild: OECD, e.d-a. 

 

OECD miðar vinnualdur við 15-64 ára en Hagstofan miðar aldurinn við 16-64 ára. Á mynd 

10 má sjá hvernig atvinnuþátttaka á Íslandi skiptist milli karla og kvenna á árunum 1910-

2012. Árið 2011 var atvinnuþátttaka kvenna á Íslandi 76,6% samkvæmt tölum OECD en 

77,1% samkvæmt Hagstofunni. Atvinnuþátttaka karla hefur dregist saman síðan 2008 úr 

87,1% í 83,1% árið 2012. Atvinnuþátttaka kvenna hefur haldist stöðugri og var 78,2% árið 

2008 en 77,7% 2012 (Hagstofa Íslands, e.d-b.).  

 

 

Mynd 10: Atvinnuþátttaka á Íslandi eftir kyni árin 1920-2012 

Heimild: Guðmundur Jónsson & Magnús S. Magnússon, 1997; Hagstofa Íslands, e.d-b. 

Atvinnuþátttaka kvenna er hvergi meiri í heiminum en á Íslandi og með aukinni menntun 

hafa konur sótt í fjölbreyttari störf. Þetta veitir mikla efnahagslega hagsæld fyrir samfélagið 

og slíkt fyrirkomulag kallar á breytta verkaskiptingu kynjanna og nýjar leiðir til þess að 

samræma atvinnu- og fjölskyldulíf (Alþýðusamband Íslands, e.d.). Með tilkomu feðraorlofs 

urðu karlar mun virkari í uppeldi barna sinna sem auðveldar konum að komast út á 

vinnumarkaðinn. En þó svo atvinnuþátttaka kvenna hafi tekið miklum breytingum 

undanfarna áratugi og konum fjölgað mikið í atvinnulífinu eru konur ennþá í miklum 

minnihluta í stjórnunar- og áhrifastöðum í samfélaginu. Svo virðist sem konur mæti hindrun í 

þjóðfélaginu í dag en þó með nútímalegra sniði en áður. Sem dæmi um eina slíka hindrun er 

fyrirbæri sem kallað er glerþak sem nánar verður fjallað um í kafla 4.5. 

3.3.1 Þátttaka á vinnumarkaði eftir fjölda barna 

Barneignir hafa ólík áhrif á atvinnustöðu kynjanna, styrkja tengsl karla við vinnumarkaðinn 

en veikja tengsl kvenna. Eftir því sem börnin eru fleiri lengist vinnutími karla meðan 

vinnutími kvenna styttist. Þá hafa barneignir jákvæð áhrif á laun karla en engin eða neikvæð 

áhrif á laun kvenna. Atvinnuþátttaka karla á aldrinum 25-54 ára hélst nokkuð stöðug á milli 

áranna 1991-2002 og var 97% árið 1991 en 96,6% árið 2002. Athyglisvert er að 

atvinnuþátttaka karla eykst eftir því sem fleiri börn eru á heimilinu, öfugt við konur. Árið 

2002 er atvinnuþátttaka barnlausra karla minnst eða 95,2% meðan atvinnuþátttaka karla 

með 1 barn er 97,4% og karla með 2 börn eða fleiri 97,8%. Í töflu 2 sést hvernig 

atvinnuþátttaka karla með 2 börn eða fleiri er alltaf mest fyrir utan árið 1991 en þá er 

atvinnuþátttaka karla með 1 barn meiri (Hagstofa Íslands, 2003). 

Tafla 2: Atvinnuþátttaka karla í % á aldrinum 25-54 ára eftir fjölda barna á árunum 1991-2002 

Fjöldi barna 1991  1992  1993  1994  1995  1996  1997  1998  1999  2000  2001  2002  

             Ekkert barn 94,5  95,4  94,3  93,5  94,7  94,1  94,4  93,0  95,1  93,4  94,3  95,2  

1 barn 98,9  98,1  97,8  97,4  98,0  96,5  97,4  97,4  97,4  97,7  97,4  97,4  

2 börn eða fleiri 98,2  98,6  99,0  98,0  98,4  98,8  99,1  99,0  99,1  98,7  98,3  97,8  

                          
Heimild: Hagstofa Íslands, 2003 

 

Atvinnuþátttaka kvenna á aldrinum 25-54 ára jókst jafnt og þétt á sama tímabili, úr 83% 

árið 1991 í 88,3% árið 2002. Ef litið er á atvinnuþátttöku kvenna eftir fjölda barna minnkar 

þátttaka kvenna þegar börnin eru fleiri. Í upphafi tímabilsins er mikill munur á 

atvinnuþátttöku kvenna eftir því hvort þær eiga engin börn, 1 barn eða fleiri en 2 börn. Árið 

2002 var atvinnuþátttaka barnlausra kvenna og kvenna með 1 barn orðin mjög svipuð eða 

90,4% hjá barnlausum konum samanborið við 90,1% kvenna með 1 barn. Atvinnuþátttaka 

kvenna með 2 börn eða fleiri var hins vegar 85%. Atvinnuþátttaka kvenna með 1 barn var þó 

hærri árið 1996 eða 91,5% miðað við 89% þátttöku barnlausra kvenna (Hagstofa Ísland, 

2003). 

Tafla 3: Atvinnuþátttaka kvenna í % á aldrinum 25-54 ára eftir fjölda barna á árunum 1991-2002 

Fjöldi barna 1991  1992  1993  1994  1995  1996  1997  1998  1999  2000  2001  2002  

             Ekkert barn 90,1  92,2  91,5  91,9  92,1  89,0  90,7  91,0  90,7  91,0  90,9  90,4  

1 barn 84,4  87,5  89,3  89,9  88,3  91,5  90,5  89,1  89,1  90,8  91,0  90,1  

2 börn eða fleiri 77,5  76,4  76,5  79,9  84,5  82,0  76,6  78,6  82,5  83,7  83,4  85,0  

                          
Heimild: Hagstofa Íslands, 2003 

 

Margir þættir hafa áhrif á hversu fljótt konur snúa aftur út á vinnumarkaðinn eftir 

fæðingu barns. Má þar nefna menntun, aldur, og fjölskyldustærð. Stærsti þátturinn er hins 

vegar hvort kona hafi verið starfandi áður en hún eignaðist barn. Vel menntaðar konur eru 

líklegri til að eiga meiri réttindi til töku fæðingarorlofs sem gæti seinkað endurkomu þeirra á 

vinnumarkaðinn. Eldri mæður eru líklegri til að geta verið lengur utan vinnumarkaðar vegna 

hærri launa. Hins vegar hafa þær hvata til að snúa aftur út á vinnumarkaðinn eftir styttri 

tíma vegna þess að þær eru launaháar. Flestar konur taka sér hins vegar fullt fæðingarorlof 

og snúa síðan til baka í sitt fyrra starf. 

Einstæðar mæður gætu fundið fyrir meiri þrýstingi til þess að snúa fyrr út á 

vinnumarkaðinn heldur en konur í sambúð þar sem þær geta ekki treyst á tekjur maka. 

Konur í sambúð gætu hins vegar einnig haft hvata til að fara fyrr út á vinnumarkaðinn ef þær 

eru ekki vissar um að fá stuðning frá maka sínum (Han, W.J. o.fl., 2008).  

3.4 Atvinnuleysi 

Eins og áður sagði fylgir Hagstofa Íslands skilgreiningum Alþjóðavinnumálastofnunar (ILO) 

um grundvallarhugtök vinnumarkaðarins. Stofnunin skilgreinir þá atvinnulausa sem ekki 

voru í starfi í viðmiðunarvikunni, geta hafið störf innan tveggja vikna auk ákveðinna skilyrða. 

Árin fyrir efnahagshrun einkenndust af litlu atvinnuleysi samhliða mikilli atvinnuþátttöku. Í 

kjölfar efnahagshrunsins varð mikill samdráttur á vinnumarkaði um allan heim. Samkvæmt 

tölum OECD þá var 6,2% atvinnuleysi meðal íslenskra kvenna árið 2011 en að meðaltali um 

8,1% atvinnuleysi hjá konum í löndum OECD. Atvinnuleysi meðal íslenskra kvenna er því 

undir meðaltali OECD landa þrátt fyrir mikla aukningu í atvinnuleysi í kjölfar 

efnahagshrunsins. Atvinnuleysið lækkar hins vegar niður í 5,8% meðal íslenskra kvenna árið 

2012 en eykst innan OECD landanna í 8,2%. Atvinnuleysi í Noregi er þó nokkuð lægra en hjá 

hinum þjóðunum eða 2,7% árið 2012. Efnahagshrunið virðist því ekki hafa haft eins mikil 

áhrif á vinnumarkaðinn þar eins og á hinum Norðurlöndunum (OECD, e.d-b.).   

Tafla 4: Atvinnuleysi kvenna á aldrinum 15-64 ára í OECD löndunum og á Norðurlöndunum 2007-2012 

Land 2007 2008 2009 2010 2011 2012 

       OECD lönd 6,00% 6,20% 7,90% 8,20% 8,10% 8,20% 

       Ísland 2,30% 2,60% 5,80% 6,80% 6,20% 5,80% 

Danmörk 4,20% 3,80% 5,40% 6,60% 7,60% 7,70% 

Noregur 2,50% 2,40% 2,60% 3,00% 3,10% 2,70% 

Svíþjóð 6,60% 6,60% 8,10% 8,60% 7,90% 7,80% 
              

       Heimild: OECD, e.d-b. 

 

Á mynd 11 sést hvernig atvinnuleysi á Íslandi skiptist milli karla og kvenna milli áranna 

1991-2012. Árið 2009 mældist atvinnuleysi meðal karla 8,6% og hafði það ekki mælst svo 

hátt síðan árið 1991. Atvinnuleysi meðal kvenna mældist 5,7% árið 2009 en það var svipað 

hlutfall og árin 1993 og 1994 (Hagstofa Íslands, 2010).  

Mynd 11: Atvinnuleysishegðun karla og kvenna í þenslu og samdrætti á árunum 1991-2012 

Heimild: Hagstofa Íslands, e.d-c. 

 

Yfirleitt mælist atvinnuleysi meira meðal karla en kvenna samkvæmt 

vinnumarkaðskönnun Hagstofunnar. Árið 2006 er undantekning en þá var atvinnuleysi meira 

hjá konum en körlum.  

3.4.1 Atvinnuleysi eftir fjölda barna 

Barneignir hafa ólík áhrif á vinnutíma karla og kvenna. Í töflu 5 sést hvernig atvinnuleysi 

karla á aldrinum 25-54 ára eftir fjölda barna var milli áranna 1991-2002. Árið 2002 er 

atvinnuleysi mest meðal karla með 1 barn eða 1,77%. Minnst var atvinnuleysið hjá körlum 

með 2 börn eða fleiri eða 0,66%. Á viðmiðunartímabilinu er atvinnuleysi minnst meðal karla 

með 2 börn eða fleiri að undanskyldum árunum 2000 og 2001. Þá var atvinnuleysi minnst 

hjá körlum með 1 barn (Hagstofa Íslands, 2003).   

Tafla 5: Atvinnuleysi karla í % á aldrinum 15-54 ára eftir fjölda barna á árunum 1991-2002 

Fjöldi barna 1991 1992 1993 1994 1995 1996 1997 1998 1999 2000 2001 2002 

             Ekkert barn 1,17 1,75 2,97 2,01 1,84 1,46 0,78 0,49 0,24 0,23 0,57 1,12 

1 barn 1,50 1,91 3,30 3,07 1,87 2,25 0,75 0,66 0,64 0,00 0,39 1,77 

2 börn eða fleiri 0,99 1,67 2,77 1,33 1,82 0,84 0,80 0,38 0,00 0,38 0,71 0,66 

                          

Heimild: Hagstofa Íslands, 2003 

Þegar skoðaðar eru atvinnuleysistölur hjá konum eftir fjölda barna milli áranna 1991-

2002 er atvinnuleysi mest meðal kvenna með 2 börn eða fleiri allt tímabilið. Mest varð 

atvinnuleysið 7,68% árið 1994 en minnst 2,2% árið 2001. Athyglisvert er að atvinnuleysi var 

meira meðal barnlausra kvenna en kvenna með 1 barn allt viðmiðunartímabilið (Hagstofa 

Íslands, 2003). 

Tafla 6: Atvinnuleysi kvenna í % á aldrinum 15-54 ára eftir fjölda barna á árunum 1991-2002 

Fjöldi barna 1991 1992 1993 1994 1995 1996 1997 1998 1999 2000 2001 2002 

             Ekkert barn 3,10 4,42 5,19 6,25 5,12 3,60 4,56 3,55 2,33 2,65 1,79 2,61 

1 barn 1,62 2,91 3,79 4,23 2,85 3,19 3,31 2,66 2,19 1,69 1,23 1,80 

2 börn eða fleiri 4,17 5,73 6,47 7,68 6,75 3,91 5,59 4,20 2,43 3,40 2,20 3,21 

                          

Heimild: Hagstofa Íslands, 2003 

3.5 Kynskipting starfsgreina 

Kynskipting á vinnumarkaði vísar til ólíkra stöðu kynjanna á vinnumarkaði eftir því hvaða 

störfum einstaklingur gegnir. Karlar og konur gegna ólíkum störfum innan vinnumarkaðarins 

en hann er enn í dag kynskiptur þar sem annað kynið er í miklum meirihluta í ákveðnum 

starfsstéttum. Störf karla eru dreifðari en störf kvenna yfir vinnumarkaðinn og þá eru karlar 

líklegri til að gegna æðri störfum og fá þar að leiðandi hærri laun en konur (Andersen, 2003). 

Á Íslandi tíðkast ólík karla- og kvennastörf á mörgum vinnustöðum. Konur hafa verið í 

meirihluta í þjónustugreinum á Íslandi eins og í heilbrigðis- og félagsþjónustu og 

fræðslustarfsemi. Einnig er mikil kynskipting á opinberum vinnumarkaði þar sem konur eru 

65% ríkisstarfsmanna (Fjármálaráðuneytið, e.d.). Hér skipta barneignir máli þar sem konur 

sjá frekar um umönnun barna en karlar. Konur eru fjölmennari í þeim stéttum þar sem 

vinnutíminn er sveigjanlegri, boðið er upp á hlutastörf eða þar sem hluti vinnunnar er 

unninn heima til þess að samræma atvinnu- og fjölskyldulíf. Konur vinna oft í vaktavinnu 

eins og við hjúkrun og eru því oft lausar á álagstímum á morgnanna til að koma börnum í 

skóla og leikskóla. 

Þó svo að miklar breytingar hafi orðið á félagslegu og vinnutengdu umhverfi hjá konum er 

ennþá munur á starfsákvörðunum karla og kvenna. Að mörgu leyti er starfsþróun kvenna 

mun flóknari en karla. Ábyrgð á fjölskyldu og mismunun í ráðningum getur verið hamlandi 

við starfsval kvenna og þegar kemur að því að sækja um stöðuhækkanir. Þá samanstendur 

starfsferill kvenna af meiru en bara atvinnu og hefur daglegt líf þeirra mikil áhrif. 

Niðurstöður rannsóknar Mainiero og Sullivan (2005) sýna að starfsákvarðanir kvenna eru 

oftast teknar í stærra samhengi þar sem konur hugleiða fyrst hvaða áhrif ákvörðun þeirra 

muni hafa á aðra eins og fjölskyldumeðlimi. Konur huga því meira að því hvaða áhrif 

ákvarðanir þeirra munu hafa á aðra í kringum sig í staðinn fyrir að horfa á hvaða áhrif 

ákvarðanirnar þeirra muni hafa á þær sjálfar. Einnig kom í ljós að starfsferill kvenna fór 

frekar upp á við og niður á við á meðan starfsferill karla fór frekar beint upp og í hátt settari 

stöður (Mainiero & Sullivan, 2005). 

Hlutfall giftra kvenna sem starfa utan heimilis hefur aukist úr 19% í 78% frá 1960 og þar til 

nú. Atvinnuþátttöku hlutfall kvenna er nú 78% en var 34% um miðbik 20. aldar og hefur  

meðalvinnutími kvenna lengst úr 32,9 tímum í 35,2 tíma milli áranna 1991 og 2012. Reynslan 

sýnir að atvinnuleysi meðal kvenna lýtur öðrum lögmálum en atvinnuleysi meðal karla. 

Konur velja sér aðra menntun en karlar og má það rekja til þess að þær eru helsti 

umönnunaraðili barna. Einnig velja konur sér gjarnan starfsvettvang þar sem hlutastörf eru í 

boði til að samræma fjölskyldu- og atvinnulíf. Þá hugsa konur frekar um hvaða áhrif 

ákvarðanir þeirra munu hafa á aðra fjölskyldumeðlimi heldur en á þær sjálfar. Með tilkomu 

fleiri barna á heimili styrkjast tengsl karla við vinnumarkaðinn og þeir vinna fleiri 

vinnustundir. Tengsl kvenna minnka hins vegar við vinnumarkaðinn við barneignir og 

vinnustundum þeirra fækkar.   

4 Jafnrétti á vinnumarkaði 

Aukið jafnrétti á öllum sviðum er eitt af þróunarmarkmiðum Sameinuðu þjóðanna frá árinu 

2000. Þessi markmið eru kölluð þúsaldarmarkmiðin og eru átta talsins. Markmiðin miða að 

því að tryggja réttlæti og jafnrétti allra þannig að allir íbúar jarðarinnar búi við þau 

mannréttindi sem felast í öryggi, húsaskjóli og menntun (United Nation, 2011). Þó Ísland 

standi vel að vígi hvað önnur af þróunarmarkmiðunum varðar þá er enn hægt að bæta 

stöðuna þegar kemur að kynjajafnrétti og jafnréttismálum almennt. Jafnréttislög hafa verið í 

gildi á Íslandi í rúm 30 ár en ennþá hefur ekki tekist að jafna rétt og stöðu karla og kvenna á 

öllum sviðum samfélagsins. Samt sem áður hefur Ísland verið í efsta sæti yfir stöðu 

jafnréttismála í heiminum. Kynbundinn launamunur hefur verið viðvarandi á íslenskum 

vinnumarkaði og konur eru færri í öllum áhrifastöðum innan fyrirtækja. Ástæðan liggur þó 

ekki alltaf hjá atvinnurekanda því í sumum tilfellum er um ákvarðanir fjölskyldunnar að 

ræða. Fjölskyldan hefur þá ákveðið að konan vinni sveigjanlegra starf til að geta sinnt 

börnum, jafnvel þó hún fái lægri laun þess vegna. Jafnréttisstofa var stofnuð árið 2000 og 

hefur það hlutverk að hafa eftirlit með framkvæmd jafnréttislaganna og þróun 

jafnréttismála á Íslandi.  

4.1 Jafnrétti kynja mest á Íslandi 

Þó svo að töluverður launamunur sé á milli kynjanna á íslenskum vinnumarkaði var Ísland 

skipað í efsta sæti á lista Alþjóðaefnahagsráðsins (World Economic Forum) yfir stöðu 

jafnréttismála í heiminum fjórða árið í röð árið 2012. Úttektin náði til 135 ríkja eða þorra 

jarðarbúa. Stofnunin lýtur til fjögurra meginþátta við að meta stöðu ríkja, þ.e. út frá þátttöku 

í stjórnmálum, aðgengi að menntun, aðgengi að heilbrigðisþjónustu og efnahagslegri stöðu. 

Þegar efnahagsleg staða er skoðuð horfir stofnunin til atvinnuþátttöku, atvinnutekna, 

launajafnréttis og hlutfalls kynjanna meðal sérfræðinga og stjórnenda. Eins og undanfarin ár 

raða Norðurlandaþjóðirnar sér í efstu sætin. Á eftir Íslandi kemur Finnland í öðru sæti, 

Noregur í þriðja og Svíþjóð í fjórða sæti. Samkvæmt skýrslunni vantar um 20% til að jafna 

stöðu kynjanna að fullu meðal þessara þjóða (Velferðarráðuneytið, 2012). Fyrri ríkisstjórn 

hafði undirritað viljayfirlýsingu ásamt samtökum atvinnurekenda, launamönnum og 

sveitarfélögum um að draga markvisst úr launamun kynjanna. Barátta þeirrar ríkisstjórnar 

skilaði árangri þar sem ójöfnuður ráðstöfunartekna er um helmingi minni í landinu nú árið 

2013 en árið 2007. Þannig hefur Ísland náð að komast úr hópi þeirra Evrópuþjóða sem hafa 

mestan ójöfnuð í hóp þeirra sem hafa minnstan ójöfnuð (Stjórnarráð Íslands, 2012). 

4.2 Gildandi jafnréttislög 

Hlutverk Jafnréttisstofu er að hafa eftirlit með því hvort farið sé að lögum. Einnig hefur 

Jafnréttisstofa eftirlit með því að stofnanir og fyrirtæki með fleiri en 25 starfsmenn geri 

jafnréttisáætlanir og fylgi þeim áætlunum. Gildandi jafnréttislög voru sett 18. mars 2008 og 

skv. 1 gr. laganna er tilgangur þeirra „að koma á og viðhalda jafnrétti og jöfnum tækifærum 

kvenna og karla og jafna þannig stöðu kynjanna á öllum sviðum samfélagsins. Allir 

einstaklingar skulu eiga jafna möguleika á að njóta eigin atorku og þroska hæfileika sína 

óháð kyni“ (Lög um jafna stöðu  og jafnan rétt kvenna og karla 10/2008). Markmið laganna 

er meðal annars að vinna að kynjasamþættingu og gæta jafnréttissjónarmiða. Einnig að 

bæta sérstaklega stöðu kvenna og auka möguleika þeirra í samfélaginu og gera bæði konum 

og körlum kleift að samræma fjölskyldu- og atvinnulíf. Skv. 19 gr. laganna á að greiða konum 

og körlum í sömu störfum hjá sama atvinnurekanda sömu laun og þau skulu njóta sömu 

kjara. Í 18. gr. segir að atvinnurekendur skulu sérstaklega stuðla að því að störf flokkist ekki í 

sérstök kvenna- og karlastörf (Lög um jafna stöðu og jafnan rétt kvenna og karla 10/2008; 

Ingibjörg Elíasdóttir, e.d.). 

4.3 Kynbundinn launamunur 

Gjarnan eru nefndir tveir meginþættir sem taldir eru hafa afgerandi áhrif á launamun 

kynjanna, annars vegar ójöfn verkaskipting innan heimilis og kynskiptur vinnumarkaður. Á 

íslenskum vinnumarkaði hefur launamunur kynjanna verið viðvarandi vandamál en með því 

að jafna rétt feðra og mæðra til töku fæðingarorlofs er vonast til þess að það dragi úr 

launabilinu milli karla og kvenna (Alþingi, 2011). Capacent Gallup gerði könnun á 

launamyndun og kynbundnum launamun fyrir félagsmálaráðuneytið árið 1994 og endurtók 

hana síðan árið 2006. Árið 1994 hafði hjúskaparstaða og fjölskylduaðstæður áhrif á áhuga 

fólks hvað stöðuhækkanir varðaði þar sem barneignir juku áhuga karla en drógu úr áhuga 

kvenna. Þegar könnunin var framkvæmd aftur árið 2006 höfðu hjúskaparstaða og barneignir 

engin áhrif á áhuga fólks varðandi stöðuhækkanir. Enginn munur var milli áhuga kvenna og 

karla þegar tekið var tillit til hjúskaparstöðu og barneigna (Félagsmálaráðuneytið, 2006). Lög 

um sameiginlega forsjá barna voru sett árið 1992 og komst þá á meiri jöfnuður milli karla og 

kvenna í ábyrgðarhlutverkum. Fyrstu árin eftir gildistöku laganna voru um 20% foreldra sem 

nýttu sér sameiginlega forsjá barna eftir skilnað en árið 2005 voru um 72% foreldra sem 

nýttu sér þennan möguleika. Forsjá barns varð síðan sjálfkrafa sameiginleg milli foreldra 

þegar breyting var gerð á barnalögum árið 2006. Sameiginleg forsjá barns helst þó foreldrar 

slíti samvistum eða skilji nema annað sé ákveðið (Barnalög 20/1992).  

Árið 2008 gerði Félagsvísindastofnun Háskóla Íslands launakönnun sem náði til alls 

vinnumarkaðarins. Samkvæmt þeirri könnun mældist launamunur kynjanna 16,3% hjá 

vinnumarkaðnum í heild. Launamunurinn reyndist mun meiri milli fólks sem starfaði á 

landsbyggðinni en á höfuðborgarsvæðinu og einnig var launamunurinn meiri á almennum 

vinnumarkaði. Hagstofan gerði rannsókn á launamun kynjanna á almennum vinnumarkaði 

milli áranna 2000-2007. Samkvæmt niðurstöðum þeirrar rannsóknar, sem var mjög 

yfirgripsmikil, lækkaði hlutfallslegur launamunur kynjanna á tímabilinu en enn á ný voru 

karlmenn með hærri laun en konur. Reglulegt tímakaup kvenna var 24,8% lægra en karla 

árið 2000 en lækkaði í 15,9% árið 2007. Sérfræðingar Hagstofunnar notuðu svokallaða 

aðhvarfsgreiningu til að sundurliða launamuninn og voru 7,3% sem stóðu eftir vegna 

óútskýrðs launamunar, eftir að tekið hafði verið tillit til þeirra þátta sem eru notaðir til að 

skýra launamun kynjanna. Svo virðist sem háskólagráða hafi meiri áhrif á hækkun launa 

karla en kvenna. Fjöldi barna á heimili virðist hafa jákvæð áhrif á laun feðra en neikvæð áhrif 

á laun mæðra og því yngri sem börnin eru því neikvæðari áhrif hefur það á tímakaup kvenna 

(Hagstofa Íslands, 2010). 

Á mynd 12 sést hvernig kvenkyns framkvæmdastjórar eru mest áberandi í minnstu 

fyrirtækjunum eða um 21% í fyrirtækjum með innan við 10 starfsmenn. Sé miðað við tölur 

frá Hagstofu Íslands voru eingöngu 11% kvenna í stöðu framkvæmdastjóra stærstu 

fyrirtækja á Íslandi árið 2011 (Hagstofa Íslands, e.d-d.).  

Mynd 12: Hlutföll framkvæmdastjóra eftir kyni og stærð fyrirtækja árið 2011 

Heimild: Hagstofa Íslands, e.d-d. 

 

Eins og áður hefur komið fram þurfa konur á Íslandi að horfast í augu við ójöfnuð þegar 

kemur að launamálum líkt og víðast hvar annars staðar. Á mynd 13 má sjá hvernig meðaltal 

heildarlauna kvenna hækkaði milli áranna 1998-2011 (Hagstofa Íslands, e.d-e.). 

 

 

Mynd 13: Meðaltal heildarlauna fullvinnandi launamanna á almennum vinnumarkaði eftir kyni 1998-2011 

Heimild: Hagstofa Íslands, e.d-e. 

Samkvæmt Hagtíðindum voru heildarlaun á almennum vinnumarkaði á Íslandi 469 

þúsund kr. að meðaltali árið 2011. Að meðaltali voru karlar með hærri laun eða um 503 

þúsund kr. á mánuði en konur með 400 þúsund kr. á mánuði. Ef miðað er við heildarlaun 

voru atvinnutekjur kvenna 74,3% af atvinnutekjum karla árið 2011.  

 

 

Mynd 14: Heildarlaun stjórnenda á almennum vinnumarkaði eftir kyni 1998-2011 

Heimild: Hagstofa Íslands, e.d-f. 

 

Stjórnendur hafa hæstu laun allra starfsstétta á Íslandi og voru að meðaltali um 843 

þúsund kr. á mánuði árið 2011. Eins og áður eru karlmenn með hærri laun heldur en konur 

en karlkyns stjórnendur voru með 901 þúsund kr. í heildarlaun að meðaltali en kvenkyns 

stjórnendur voru með 679 þúsund kr. að meðaltali. Konur höfðu því einungis 67,3% af 

atvinnutekjum karla í stjórnendastöðum árið 2011 (Hagstofa Íslands, 2012).  

4.4 Kynjakvóti í stjórnum skráðra fyrirtækja 

Alla tíð hafa mun fleiri karlmenn en konur gegnt stjórnunarstöðum í fyrirtækjum. Þann 1. 

september 2013 taka gildi ný lög sem samþykkt voru á Alþingi 4. mars 2010 sem varða 

kynjakvóta í stjórnum fyrirtækja og lífeyrissjóða á Íslandi. Lagðar voru til breytingar á lögum 

nr. 2/1995 um hlutafélög og lögum nr. 138/1994 um einkahlutafélög sem varða eignarhald 

og kynjahlutfall í stjórnum. Samkvæmt 2.gr. laganna: „ Í stjórnum opinberra hlutafélaga og 

hlutafélaga þar sem starfa fleiri en 50 starfsmenn að jafnaði á ársgrundvelli skal hvort kyn 

eiga fulltrúa í stjórn þegar stjórn er skipuð þremur mönnum og þegar stjórnarmenn eru fleiri 

en þrír í slíkum félögum skal tryggt að hlutfall hvors kyns sé ekki lægra en 40%. Sama gildir 

um kynjahlutföll meðal varamanna í slíkum félögum en hlutföllin í stjórn og varastjórn skulu 

þó í heild vera sem jöfnust“ (Lög um hlutafélög nr. 2/1995 með síðari breytingum).  

Árið 2011 var gerð könnun á meðal stjórnenda um 500 fyrirtækja sem var framkvæmd af 

Capacent. Samkvæmt þeirri könnun voru 47% stjórnenda andvígir lögunum, 32% stjórnenda 

voru hlynntir þeim en 22% voru hlutlausir. Þegar kynjaskiptingin er skoðuð voru 54% karla 

andvígir og 20% hlynntir en meðal kvenna voru 28% andvígar en 48% hlynntar lögunum 

(„Stærstu fyrirtækin“, 2011). Gerð var önnur könnun á meðal almennings sem 

Félagsvísindastofnun stóð að árið 2011. Þá kom í ljós að bæði konur og karlar voru hlynnt 

lögunum og þótti mikilvægt að hafa jafnan hlut kynja í æðstu stjórnum fyrirtækja. Mun fleiri 

konur voru þó hlynntari lögunum er karlar. Marktækur munur var á milli aldurshópa og var 

yngra fólk ekki eins hlynnt lögunum og það eldra (Guðbjörg Linda Rafnsdóttir, 2011). 

Samkvæmt tölum tímaritsins Frjálsrar verslunar um stöðu kvenna í stjórnum kemur í ljós að 

hlutfall blandaðra stjórna eykst mikið meðal stærstu fyrirtækja landsins þegar horft er út frá 

veltu þeirra. Hlutfall kvenna í stjórnum 150 stærstu fyrirtækja landsins hefur tvöfaldast frá 

árinu 2006 en þá var hlutfall þeirra 11% en árið 2011 var hlutfallið komið í 22% („Stærstu 

fyrirtækin“, 2011). Má því gera ráð fyrir að stærstu fyrirtækin muni leiða þá breytingu að 

fjölga konum í stjórnum fyrirtækja. Samkvæmt upplýsingum frá KPMG ná lögin til 321 

fyrirtækja og uppfylla 47% þeirra skilyrði laganna. Úttekt KPMG sýnir að 202 konur vanti í 

stjórnir þessara fyrirtækja en 2 karla. Heildarhlutfall kvenna í stjórnunarstöðum sem falla 

undir lögin eru 21%. Töluverðar breytingar þurfa því að eiga sér stað innan stjórna þeirra 

fyrirtækja á Íslandi sem ekki hafa ennþá uppfyllt lög um kynjakvótann (Samtök atvinnulífsins, 

2012).  

Markmið laganna er bæði að stuðla að kynjajafnrétti og að fá konur í stjórnum fyrirtækja 

til að hafa áhrif á stjórnarhætti innan fyrirtækjanna. Ekki er aðeins verið að fjölga konum í 

stjórnunarsætum heldur einnig að jafna hlutföllin milli karla og kvenna í stjórnendastöðum 

(Jón Snorri Snorrason, 2012).   

Einstaklingar eiga að fá að nýta hæfileika sína og menntun og þá mega karla- og 

kvennastörf ekki standa í vegi fyrir því. Konum hefur gengið hægt að komast inn í stjórnir 

fyrirtækja og feta sig áfram í hærri stjórnunarstöður. Með nýju lögunum verður fyrirtækjum 

skylt að jafna hlut kynjanna í stjórnum fyrirtækja og hlutur kvenna mun því aukast í kjölfarið. 

Vonandi verður lagabreytingin til þess að kynbundnum störfum fækki.  

4.5 Glerþak og Jafnlaunavottun 

Það bendir margt til þess að konur standi ennþá frammi fyrir ýmsum hindrunum við 

framgang á vinnumarkaði. Litlar breytingar hafa átt sér stað þrátt fyrir mikinn straum kvenna 

inn á vinnumarkaðinn síðustu áratugi (Bass & Avolio, 1994).  

Auglýsingaherferð frá Virðingu og Réttlæti (VR) þar sem kona og karl ganga saman þar til 

konan lendir á glerhurð en karlinn gengur áfram hefur vakið athygli. Glerþak er hugtak sem 

kom fram á níunda áratugnum í Bandaríkjunum og aðstoðaði við að skýra þær hindranir sem 

eru konum til fyrirstöðu við að ná frama á atvinnumarkaði. Margar skýringar eru á 

glerþakinu en þær koma allar niður á sömu meiningu. Má þar nefna eina sem segir að 

glerþakið sé svo lævís hindrun að hún sé gegnsæ en samt svo sterkbyggð og hindri þannig að 

konur komist í stjórnunarstöður fyrirtækja (Morrison & Von Glinow, 1990).   

Með þessari auglýsingu er VR að kynna Jafnlaunavottun sem félagið hefur verið að þróa 

síðustu tvö árin. VR hefur meðal annars verið í samstarfi með British Standards Institute á 

Íslandi sem er viðurkennt vottunarfyrirtæki með áralanga reynslu. Með þessu vonast félagið 

til að uppræta launamun milli karla og kvenna og koma á jafnari stöðu meðal kynjanna á 

vinnumarkaði. Fyrstu lög um launajöfnuð kynjanna voru sett árið 1961 og þó svo 

jafnréttislög hafi ítrekað verið samþykkt hefur launajafnrétti ekki ennþá verið náð. Staðlaráð 

Íslands gaf út nýjan staðal um jafnlaunastaðal í desember árið 2012 sem byggir á vottun og 

er mikilvægt vopn í jafnréttisbaráttu hérlendis sem og á heimsvísu (Alþýðusamband Íslands, 

2013).  

Staðall þessi hefur það að markmiði að auðvelda atvinnurekendum að koma á jafnrétti 

launa milli kvenna og karla innan vinnustaða þeirra. Fyrirtæki þurfa að gera launagreiningu 

sem felst í kerfisbundinni úttekt á launum og kanna þar með hvort um sé að ræða 

kynbundinn launamismun. Uppfylli fyrirtæki skilyrði staðalsins getur það fengið vottun um 

að konur og karlar njóti sömu launakjara fyrir sambærileg störf. Með þessu fá fyrirtæki 

tækifæri til að sýna með beinum hætti að mismunun milli karla og kvenna sé ekki til staðar 

innan launastefnu og mannauðsstjórnunar fyrirtækisins. Með þessu axlar fyrirtækið ábyrgð 

og eykur trúverðugleika sinn (VR, 2013).  

Mikill áhugi hefur verið fyrir Jafnlaunavottun VR meðal stjórnenda fyrirtækja og stofnana 

síðan hún var kynnt í byrjun febrúar 2013. Nú þegar hafa um 30 fyrirtæki sótt um vottunina. 

Ferlið tekur um 3-4 vikur og fengu fyrstu fyrirtækin sína Jafnlaunavottun í byrjun mars 2013. 

Eftir því sem fleiri fyrirtæki fá Jafnlaunavottun VR setur það þrýsting á önnur fyrirtæki að 

gera slíkt hið sama til staðfestingar á að ekki sé um að ræða mismun milli starfsmanna og 

styrkir það samkeppnisstöðu fyrirtækisins (Jafnlaunavottun, 2013). Sé kona í starfi með 

sveigjanlegan vinnutíma eða í hlutastarfi til að geta sinnt börnum sínum og fær þess vegna 

lægri laun mun Jafnlaunavottunin ekki útrýma kynbundnum launamun. 

Þrátt fyrir formlegt lagalegt jafnrétti mælist talsverður munur milli karla og kvenna jafnvel 

þó búið sé að leiðrétta fyrir algenga þætti eins og aldur og starfsreynslu. Konur eru einnig 

ólíklegri en karlar til að ná frama í atvinnulífinu. Að einhverju leyti er það vegna þess að 

konur og fjölskyldur þeirra hafa kosið að haga vinnuframboði kvenna þannig að það sé háð 

umönnunarþörf barna í fjölskyldunni. Ákvörðun um að kona sinni umönnun barna en ekki 

karl byggir að hluta til á hefðum, venjum og væntingum sem aftur hafa áhrif á skipulag 

vinnumarkaðarins. Störf sem konur sinna frekar en karlar hafa gjarnan sveigjanlegri 

vinnuviðveruskyldur en störf sem karlar sinna.   

Konum mun fjölga mikið í stjórnum fyrirtækja á næstu mánuðum með setningu laga um 

kynjakvóta. Konur verða þá virkari þátttakendur í stjórnunarháttum og ákvörðunum innan 

fyrirtækja. Fróðlegt verður að fylgjast með þessari þróun og hverju hátt hlutfall kvenna 

innan stjórna fyrirtækja muni breyta. 

5 Breyttar aðstæður kvenna á Íslandi 

Miklar breytingar hafa orðið á samfélagsaðstæðum kvenna á 20. öldinni. Meirihluti kvenna 

er nú á vinnumarkaði auk þess að sinna heimilinu og börnum. Feður eru farnir að taka þátt í 

barnauppeldi og sinna heimilisverkum. Mikil aukning hefur orðið á ásókn kvenna í 

framhaldsnám og eru nú konur um helmingi fleiri en karlar í háskólum landsins. Af þeim 

sökum bíða margar konur með barneignir þar til þær hafa lokið námi. Íslenskar konur eru í 

fremstu röð þegar kemur að frjósemi í Evrópu. Efnahagskreppan hefur haft áhrif á stöðu 

kvenna á íslenskum vinnumarkaði en miklar uppsagnir hafa verið hjá ríkisstofnunum þar sem 

konur eru tveir þriðju starfsmenn.   

5.1 Hlutverk kvenna innan fjölskyldunnar 

Þó svo að heimilisverk séu bæði efnahagslega og félagslega nauðsynleg hafa þau ekki verið 

skilgreind sem vinna. Í könnun sem gerð var árið 1981 töldu 80% kvenna sig ekki jafn hæfa 

og karlmenn á vinnumarkaði. 20% töldu ástæðuna vera vegna ábyrgðar kvenna á börnum og 

heimilinu, 13% vegna lítils sjálfstrausts og tæplega 70% vegna ólíks uppeldis kynjanna. Tæp 

40% fannst ekki æskilegt að konur stunduðu launavinnu meðfram barnauppeldi árið 1984 

(Guðrún Guðmundsdóttir, 1985). Könnun sem gerð var árið 1987 sýndi að lítill munur var á 

viðhorfum kynjanna um launavinnu og heimilisstörf en kynin voru þó bæði mjög hlynnt 

jafnrétti. Tveir þriðju hlutar af þeim sem voru spurðir töldu að karlmenn ættu að sjá um 

viðgerðir og bílinn. Sama hlutfall taldi að konur ættu að sjá um þvott (Jafnréttisráð, 1988). 

Eftir að konur fóru að sækja í auknum mæli út á vinnumarkaðinn hefur ábyrgð á 

heimilisverkum og barnauppeldi jafnast á milli kynjanna.  

Viðhorf kvenna og karla til verkaskiptinga innan heimilisins hefur breyst undanfarin ár. 

Karlar eru nú mun líklegri en áður til að taka þátt í heimilisverkum og hugsa um börnin. 

Breyting á viðhorfi endurspeglast í þeirri staðreynd að sífellt erfiðara er að sjá fyrir fjölskyldu 

einungis með tekjum annars aðilans. Að samþætta vinnu og fjölskyldu krefst ákveðins 

jafnvægis sem getur verið erfitt að ná. Konur í stjórnunarstöðum taka mun frekar vinnu fram 

yfir fjölskylduna en þær sem eru almennir starfsmenn. Í sumum tilfellum reyna foreldrar að 

mæta þörfum fjölskyldunnar með því að konur takmarki vinnu sína eða starfsferil, 

sérstaklega eftir fæðingu barns (Andersen, 2009).   

Árið 2004 gaf forsætisráðuneytið út skýrslu um efnahagsleg völd kvenna sem varðaði 

meðal annars verkaskiptingu innan heimilisins. Samkvæmt skýrslunni töldu 68% kvenna sig 

bera meiri eða mun meiri ábyrgð á heimilisstörfum en einungis 2,5% karla fannst þeir bera 

meiri ábyrgð. Tæplega 58% karla töldu sig bera jafn mikla ábyrgð á heimilisstörfum og maki 

þeirra. Flestir telja að sá aðili sem sé meira utan heimilisins ætti að taka minni ábyrgð á 

heimilisstörfum. Verkaskiptingin virðist fara eftir stöðu kvenna þar sem konur sem hafa 

hærri laun bera minni ábyrgð á heimilisverkum en þær sem eru með lægri laun. Að mati 

margra eru reglubundin heimilisverk í höndum kvenna frekar en karla (Forsætisráðuneytið, 

2004). Samkvæmt íslenskri rannsókn eyða atvinnulausir karlmenn um einum og hálfum tíma 

minna í heimilisstörf fyrir utan barnauppeldi á viku en konur í fullri vinnu. Þá eyða þeir 

tveimur tímum lengur í heimilisstörf en karlar í fullri vinnu. Atvinnulausar konur auka hins 

vegar vinnuframlag sitt til heimilisverka til muna (Eva Bjarnadóttir & Eygló Árnadóttir, 2011).  

5.2 Menntun kvenna 

Aðgangur kvenna að æðri menntastofnunum var mjög takmarkaður fram yfir aldamótin 

1900. Árið 1911 fengu konur raunverulegan rétt til menntunar þegar frumvarp var lagt fram 

á Alþingi um að konur skyldu eiga jafnan rétt og karlar til náms í öllum menntastofnunum 

landsins. Konur fengu þá einnig jafnan rétt á styrkjum ásamt heimild til að gegna opinberum 

embættum (Mannréttindaskrifstofa Íslands, e.d.). 

Eitt helsta baráttumál kvenréttindahreyfinga um allan heim var réttur kvenna til 

menntunar. Árið 1880 voru sett lög um jafnan rétt barna í skrift og reikningi og höfðu 

prestar umsjón með því. Laufey Valdimarsdóttir, dóttir Bríetar Bjarnhéðinsdóttur, settist á 

skólabekk í Menntaskólanum í Reykjavík árið 1904. Hún var þá fyrsta stúlkan sem sat hann 

og útskrifaðist með stúdentspróf árið 1910 (Sigríður Th. Erlendsdóttir, 1993). Háskóli Íslands 

var stofnaður árið 1911 og árið 1915 útskrifuðust 8 konur frá háskólanum á móti 31 karli. 

Árið 1975 var hlutfall kvenna orðið 50% og síðan þá hefur hlutfall brautskráðra kvenna vaxið 

stöðugt (Guðmundur Jónsson & Magnús S. Magnússon, 1997). Árið 1987 voru konur í fyrsta 

skipti fleiri en karlar á háskólastigi. Með sterkara velferðarkerfi á síðari hluta 20. aldarinnar 

og fleiri grunn- og leikskólum varð auðveldara fyrir mæður að komast út á vinnumarkaðinn 

(Andersen, 2009) og einnig gaf það foreldrum kost á að stunda háskólanám.  

Menntun kvenna hefur mjög mikil áhrif á fæðingartíðni vegna seinkunar barneigna og 

getur þessi seinkun verið allt að áratugur (Barber, 2009). Eftir að konur ljúka námi vilja þær 

gjarnan fresta barneignum enn frekar til að ná frama á vinnumarkaði. Þar með er 

foreldrahlutverkið komið í samkeppni við starfsframa og önnur áhugamál. Getur þetta leitt 

til þess að konur með góða menntun ákveði að sleppa barneignum alfarið (Kravdal & 

Rinduss, 2008).  

 

 

Mynd 15: Fjöldi kvenna og karla í háskóla á milli áranna 1997-2011 

Heimild: Hagstofa Íslands, e.d-g. 

 

Samkvæmt gögnum Hagstofunnar hefur fjöldi háskólamenntaðra kvenna aukist mikið 

síðustu ár. Árið 2002 voru 24% karla á aldrinum 20-24 ára við háskólanám en 53% kvenna. Á 

mynd 15 má sjá hvernig háskólaganga kvenna og karla á Íslandi hefur þróast milli áranna 

1997-2011. Fjöldi kvenna sem lögðu stund á háskólanám jókst mjög á árunum 1999-2005 en 

þá fór fjöldinn úr 6.021 í 10.297. Aðeins dregur úr fjöldanum árið 2006 en síðan fer konum 

aftur fjölgandi jafnt og þétt frá 2007 til 2011. Karlmönnum fjölgar minna en konum í 

háskólanámi þó svo að fjöldi þeirra aukist stöðugt á tímabilinu. Mun fleiri kvenmenn stunda 

háskólanám en karlar og voru 12.052 konur við háskólanám árið 2011 en 7.655 karlar. Árið 

1991 voru 13% starfandi karla með háskólapróf en 9% kvenna. Hlutfallið er hins vegar orðið 

jafnt milli kynjanna árið 2002 eða 18% (Stefanía Óskarsdóttir, Tryggvi Þ. Herbertsson & 

Unnur Dís Skaptadóttir, 2004).  

Ójöfn staða kynjanna innan heimilisins helst í hendur við ólíka stöðu þeirra á 

vinnumarkaði. Væntingar sem gerðar eru til kvenna um óformlega vinnu innan heimilisins 

hafa hamlandi áhrif á þátttöku þeirra á opinberum vettvangi. Í samræmi við kynbundið 

starfsval er námsval Íslendinga einnig kynbundið. Mun fleiri konur mennta sig á sviði 

heilbrigðis, þjónustu og félagsvísinda en karlar eru fleiri í raunvísindum og verkfræði. Þó svo 

að konur séu líklegri til að mennta sig og mun fleiri konur útskrifast úr háskólanámi en 

karlar, skilar menntun körlum lengra en konum á vinnumarkaði (Eva Bjarnadóttir & Eygló 

Árnadóttir, 2011).  

Á mynd 16 sést hlutfall nemenda á háskólastigi eftir kyni og einstaka greinum árið 2011. 

Algengara er að annað kynið sæki nánast eingöngu í ákveðnar greinar innan háskólans. 

Konur eru mun fleiri en karlar í greinum eins og félagsráðgjöf, grunnskólakennarafræði og 

hjúkrunarfræði. Karlar eru hins vegar fleiri en konur í byggingatæknifræði, hagfræði, 

stærðfræði og tölvunarfræði. Konur eru þó farnar að sækja í auknum mæli í þær 

námsgreinar sem nær eingöngu karlar stunduðu áður (Hagstofa Íslands, e.d-h.).  

 

 

Mynd 16: Nemendur á háskólastigi eftir kyni og einstaka greinum árið 2011 

Heimild: Hagstofa Íslands, e.d-h. 

Mun fleiri konur eru meðal brautskráðra nemenda úr háskólum á Íslandi og hefur þeim 

fjölgað mjög á stuttum tíma. Á mynd 17 má sjá fjölda brautskráðra nemenda úr háskóla með 

fyrstu prófgráðu milli áranna 1995 og 2011. Skólaárið 1995-1996 voru 998 nemendur 

brautskráðir úr háskóla en skólaárið 2010-2011 voru brautskráðir nemendur 2454. 

Efnahagskreppan hefur líklega haft einhver áhrif þar sem brautskráðum nemendum fækkar 

milli skólaáranna 2007-2008 og 2008-2009 (Hagstofa Íslands, e.d-i.).  

 

 

Mynd 17: Fjöldi brautskráðra nemenda með fyrstu prófgráðu 1995-2011 

Heimild: Hagstofa Íslands, e.d-i. 

 

Einstaklingar sem mennta sig styrkja samkeppnisstöðu sína og ná ákveðnu forskoti á þá 

ómenntuðu. Áhugavert verður að sjá hvort og þá hvernig aukin menntun íslenskra kvenna 

skilar sér út í atvinnulífið og hvort konum eigi eftir að fjölga í svokölluðum karlastörfum. 

5.3 Frjósemi 

Mikilvægt er að auka frjósemi en undanfarin ár hefur frjósemi í Evrópu verið undir 

viðmiðunarmörkum sem eru 2,1 barn á hverja konu. Frjósemi kvenna á Íslandi hefur lækkað 

mikið undanfarna áratugi en samt hafa íslenskar konur verið í fremstu röð. Mynd 18 sýnir 

hvernig þróunin hefur verið frá árinu 1930 en mikið hefur dregið úr frjósemi á 20. öldinni. 

Konur eignuðust að meðaltali um fjögur börn milli áranna 1930-1965. Eftir 1980 hefur 

frjósemin verið um 2 börn á hverja konu og hefur haldist nokkuð stöðug. Má rekja þessa 

þróun til aukinnar vinnuaflsþátttöku kvenna auk þess sem fjöldi kvenna sem leggur stund á 

framhaldsnám er nú mun meiri en áður (Hagstofa Íslands, e.d-j.).   

 

 

Mynd 18: Frjósemi íslenskra kvenna milli áranna 1930-2011 

Heimild: Hagstofa Íslands, e.d-j. 

 

Í Evrópu er frjósemi mest á Íslandi og fæða íslenskar konur að meðaltali 2,2 börn. Árið 

2010 var hlutfall frumbyrja hér á landi lægst eða 39,4% fæðandi kvenna. Fæðandi konur 

undir tvítugu voru 3% á Íslandi árið 2010 sem var hærra hlutfall en á hinum 

Norðurlöndunum. Nær fimmtungur íslenskra kvenna var 35 ára og eldri þegar þær fæddu 

barn eða 19,1% sem var svipað hlutfall og á hinum Norðurlöndunum. Á Íslandi var hlutfall 

eðlilegra fæðinga 78,7% allra fæðinga árið 2010 sem var hæsta hlutfall í Evrópu. Þá var tíðni 

keisaraskurða lægst hér á landi í Evrópu eða 14,8% sama ár. Á árunum 2006-2010 var enginn 

mæðradauði á Íslandi. Tíðni andvana fæðinga miðað við 28 vikna meðgöngu er lægst hér á 

landi og einnig er tíðni nýburadauða, innan 28 daga frá fæðingu, lægst á Íslandi (Ragnheiður 

I. Bjarnadóttir & Helga S. Ólafsdóttir, 2013).  

Í samanburði við hin Norðurlöndin bera íslenskar konur af hvað frjósemi varðar og er 

Ísland eina landið á Norðurlöndunum sem nær viðmiðunarmörkum fyrir frjósemi. Á mynd 19 

sést hvernig frjósemi hefur verið á Norðurlöndunum frá árinu 2000. Árið 2000 var frjósemi á 

Íslandi 2,076 lifandi fædd börn á hverja konu en ekki nema 1,547 í Svíþjóð. Frjósemin hefur 

aukist í öllum löndum á tímabilinu og mest í Svíþjóð þar sem frjósemin var komin í 1,98 

lifandi fædd börn á hverja konu árið 2010. Hugsanlega má rekja þessa aukningu til aukinnar 

áherslu stjórnvalda á samræmingu milli fjölskyldu og atvinnu kvenna. Konur geta betur 

komið á jafnvægi milli atvinnu- og fjölskyldulífs með öflugum fjölskyldustefnum og þurfa þá 

síður að velja á milli.  

 

 

Mynd 19: Frjósemi kvenna á Norðurlöndunum milli áranna 2000-2010 

Heimild: OECD e.d-c. 

5.4 Áhrif efnahagskreppunnar á stöðu kvenna 

Fyrir efnahagshrunið var lítið atvinnuleysi og konur tóku mikinn þátt í atvinnulífinu. Einkenni 

íslenskra fjölskyldna voru langir vinnudagar og báðir foreldrar útivinnandi. Atvinnuleysi jókst 

mikið í kjölfar efnahagshrunsins og hafði talsverðar breytingar á aðstæður fólks. Atvinnuleysi 

kom mun fyrr fram hjá körlum í kjölfar kreppunnar en hjá konum og sveiflurnar voru meiri. 

Starfsgreinarnar sem tóku mestu áhættuna, bankar og byggingaiðnaður, fóru verst út úr 

kreppunni. Þar voru að langmestum hluta karlmenn við stjórnvölinn og er það tengt 

áhættuhegðun þessara stétta. Má segja að það hafi orðið ákveðin leiðrétting á 

vinnumarkaðnum þegar þessum hópum karla var sagt upp störfum þar sem konur voru í 

miklum minnihluta við þessi störf. Ríkið hefur einnig þurft að takast á við miklar 

skuldbindingar og segja upp fólki og þar hafa konur þurft að taka á sig skellinn en tveir þriðju 

hlutar starfsmanna ríkisins eru konur. Minni þjónusta við aldraða, fatlaða og börn í kjölfar 

kreppunnar gæti líka komið verr niður á konum þar sem þær sjá í flestum tilfellum um 

ólaunað hlutverk umönnunar (Eva Bjarnadóttir & Eygló Árnadóttir, 2011). 

Sérfræðingar hafa bent á að vinnumarkaðsmynstur kvenna gefi til kynna að nýleg þróun 

kreppunnar hafi meiri áhrif á konur en karla. Á sama tíma og hlutfall kvenna hefur aukist á 

vinnumarkaði eru þær viðkvæmari fyrir frekari niðurskurði vegna kreppunnar. Konur með 

sömu menntun og karlar eru ekki eins hátt settar innan fyrirtækja og hafa ekki eins mikla 

vinnureynslu. Konur vinna frekar hlutastörf, skipta oftar um starf og vinna frekar ógreidda 

vinnu innan heimilisins. Hagfræðingar hafa bent á að samspil þessara þátta gerir stöðu 

kvenna ekki eins sterka þegar kemur að lífeyrisréttindum. Reglulegt vinnumynstur kvenna er 

minna en karla og þær lifa að meðaltali lengur sem dregur úr lífeyrisréttindum þeirra. Þá 

gera hagfræðingar ráð fyrir að atvinnuleysi kvenna eigi eftir að aukast þegar líður á 

seinnihluta kreppunnar þar sem áætlað er að starfsgeiri þeirra eigi eftir að verða fyrir 

áhrifum (Jong, 2013).  

6 Fæðingarorlof – Réttindi foreldra við barneignir 

Alger bylting hefur átt sér stað í íslensku þjóðfélagi og hefur atvinnuþátttaka kvenna 

stóraukist á síðustu áratugum. Með lögleiðingu fæðingarorlofs og þróun þess hefur 

þjóðfélagið tekið miklum breytingum en með því átti að bæta stöðu kvenna á íslenskum 

vinnumarkaði (Ingólfur V. Gíslason, 2007). Karlar taka nú virkari þátt bæði innan heimilisins 

og í barnauppeldi með tilkomu feðraorlofs.  

6.1 Þróun fæðingarorlofs og fyrstu lög 

Lög um fæðingar- og foreldraorlof nr.95/2000 segja að fæðingarorlof sé réttur foreldra á 

vinnumarkaði og það er skilgreint sem leyfi frá launuðum störfum sem stofnast við fæðingu, 

frumættleiðingu barns yngra en átta ára, töku barns yngra en átta ára í varanlegt fóstur, 

fósturlát eftir 18 vikna meðgöngu eða andvana fæðingu eftir 22 vikna meðgöngu. Sá réttur 

er ekki framseljanlegur. 

Á Íslandi kemur lagasetning fæðingarorlofs tiltölulega seint fram sé tekið mið af hinum 

Norðurlöndunum eða árið 1946. Með setningu laga um almannatryggingar 1946 voru fyrstu 

ákvæði um fæðingarorlof lögleidd hér á landi. Þá var greiddur styrkur til mæðra til að mæta 

kostnaði við fæðingar á sjúkrahúsi (Ingvar V. Gíslason, 2007). Annars staðar á 

Norðurlöndunum voru lög um fæðingarorlof samþykkt á árunum 1892-1917. Þróun réttinda 

til fæðingarorlofs á Íslandi var fremur hæg á 20. öldinni og hafa Íslendingar verið mun seinni 

að bæta kerfið heldur en hin Norðurlöndin. Árið 1954 var mikilvægum áfanga náð en þá var 

ákvæði sett inn í kjarasamninga hjá konum í ríkisstörfum með lagasetningu sem tryggði þeim 

90 daga fæðingarorlof sem var greitt með fastri upphæð mánaðarlega. Þó svo að einungis 

konur sem störfuðu hjá hinu opinbera fengu greiðslur hafði það almennt jákvæð áhrif á 

stöðu annarra kvenna og stórt skref tekið í átt að því að veita öllum mæðrum fæðingarorlof. 

Það var ekki fyrr en 20 árum síðar eða 1975 sem konur á almennum vinnumarkaði fengu 

réttindi til þriggja mánaða fæðingarorlofs (Fríða R. Valdimarsdóttir, 2005).  

Með nýrri lagasetningu frá Alþingi árið 1980 var mæðrum í fæðingarorlofi tryggt að þær 

gætu snúið aftur til fyrri vinnu. Feður fengu þá rétt til fæðingarorlofs og var þeim heimilt að 

nýta einn mánuð af fæðingarorlofsréttindunum ef móðirin heimilaði það. Þá var einnig 

óheimilt að segja foreldrum í fæðingarorlofi upp sem og barnshafandi konum. Samkvæmt 

lögum nr. 59/1987 um breytingar á lögum um almannatryggingar voru nú greiðslur 

fæðingarorlofs skilgreindar sem greiðslur úr almannatryggingakerfinu en ekki sem 

atvinnuleysisbætur eins og áður. Þátttaka á vinnumarkaði skipti máli þó svo að greiðslurnar 

væru ekki tekjutengdar. Greiðslurnar skiptust nú í fæðingarstyrk og fæðingardagpeninga 

(Ingólfur V. Gíslason, 2007). Fæðingarstyrkur var föst upphæð óháð atvinnuþátttöku en 

dagpeningarnir fóru eftir atvinnuþátttöku móður og miðuðust við unnar stundir á samfelldu 

12 mánaða tímabili fyrir áætlaðan fæðingardag barns. Heimavinnandi konur fengu ekki 

nema um þriðjung af þeirri upphæð sem útvinnandi mæður fengu (Fríða Rós 

Valdimarsdóttir, 2005).  

Fæðingarorlofsréttur jókst enn meira við lagabreytinguna árið 1987 þegar fæðingarorlof 

kvenna var lengt um helming þ.e. úr 3 mánuðum í 6 mánuði í áföngum og feðrum var heimilt 

að nýta hluta orlofsins ef þeir tilkynntu það sérstaklega. Fæðingarorlofsgreiðslur breyttust 

þannig að móðir hélt meðaltali heildargreiðslna úr launavinnu sinni síðustu sex mánaða fyrir 

fæðingu barns í þrjá mánuði en dagvinnulaunum í aðra þrjá mánuði. Viðmiðunartímabil 

heildargreiðslna var lengt úr 6 mánuðum í 12 mánuði árið 1989 og móðurinni heimilað að 

lengja orlofið í tólf mánuði gegn samsvarandi skerðingu á greiðslu (Ingólfur V. Gíslason, 

2007). Feður öðluðust sjálfstæð réttindi til fæðingarorlofs í fyrsta skipti árið 1998 og fengu 

þá tveggja vikna orlof sem nýta þurfti innan 8. vikna frá fæðingu barns. Á Norðurlöndunum 

höfðu feður hins vegar öðlast þessi réttindi mun fyrr með lögum á árunum 1977-1984. Ekki 

var heimilt að móðir myndi nýta réttinn og ef faðir notfærði sér hann ekki féll hann niður 

(Fríða R. Valdimarsdóttir, 2005). Það var síðan árið 2000 sem fæðingarorlofskerfinu var 

gjörbreytt með lagasetningu.  

6.1.1 Lagabreytingar á fæðingarorlofi árið 2000 

Fæðingarorlofskerfið á Íslandi hafði verið ansi flókið fram til ársins 2000 og voru íslensk lög 

um fæðingarorlof alls ekki nægilega góð. Réttindin á hinum Norðurlöndunum voru mun 

betri. Á Íslandi voru engin úrræði varðandi barnagæslu frá lokum fæðingarorlofs og þar til 

leikskólar tóku við. Þá var upphæð greiðslunnar mjög lág og tekjutap fjölskyldna mikið við 

fæðingu barns ef móðirin hafði verið útivinnandi. Margar konur sneru því ekki aftur út á 

vinnumarkaðinn nema þá í hlutastörf (Lilja Mósesdóttir & Davíð Þór Björgvinsson 1998). 

Athugun sem gerð var á meðal foreldra barna sem fæddust árið 1997 leiddi í ljós að einungis 

57% mæðra hafði hafið aftur launaða vinnu 13 mánuðum eftir fæðingu barns. 

Atvinnuþátttaka móður var orðin svipuð og hún var fimm mánuðum fyrir fæðingu barns 

þegar barnið hafði náð tveggja ára aldri að því gefnu að móðirin eignaðist ekki annað barn.  

Með sömu athugun kom í ljós að meðalfjöldi vinnustunda mæðra þremur árum eftir 

fæðingu var sex stundum lægri en meðalfjöldi vinnustunda hafði verið 12 mánuðum fyrir 

fæðingu barns. Meðalfjöldi vinnustunda hjá feðrum jókst hins vegar í kjölfar fæðingar 

(Guðný B. Eydal, 2004).  

Þörfin fyrir breytingar á fæðingarorlofi var orðin mikil og nokkur fyrirtæki voru farin að 

greiða laun í fæðingarorlofi. Samkvæmt rannsókn sem gerð var á högum foreldra sem 

eignuðust sitt fyrsta barn árið 1997 voru 19% mæðra og 9% feðra sem fengu launað orlof 

utan lögbundins fæðingarorlofs. Fyrirtæki viðkomandi greiddi foreldri laun á einhvern hátt 

meðan á fæðingarorlofi stóð (Guðný B. Eydal, 2004).  

 Lög um fæðingar- og foreldraorlof nr. 95/2000 tóku gildi 6. júní 2000 og náðu lögin til 

réttinda foreldra á innlendum vinnumarkaði til fæðingar- og foreldraorlofs. Þau eiga við um 

foreldra sem eru starfsmenn eða sjálfstætt starfandi. Við lagasetninguna var ekki eingöngu 

horft til þeirra sem voru á íslenska vinnumarkaðinum heldur var einnig tekið tillit til 

námsmanna og foreldra utan vinnumarkaðar. Þeir einstaklingar sem voru í fullu námi (75%‐

100%) eða utan vinnumarkaðar (eða í minna en 25% starfi) áttu samkvæmt lögunum rétt á 

fæðingarstyrk sem er föst upphæð á hverju ári. 

Samkvæmt 2.gr. laganna eru meginmarkmið þeirra:  

 

 Að tryggja samvistir barna við báða foreldra sína 

 Að auðvelda foreldrum að samræma fjölskyldu‐ og atvinnulíf 

 

Með þessari löggjöf var ætlunin að bæta stöðu kvenna á vinnumarkaði svo þær myndu 

hafa sömu möguleika og karlar. Annað markmið hennar var að auka frjósemi kvenna þó það 

kæmi ekki beint fram í lögunum. Ingólfur V. Gíslason hefur bent á að þó markmiðið hafi ekki 

komið fram í lögunum hafi það verið rætt á Alþingi þegar umræður fóru fram um 

breytingartillögur að fæðingarorlofskerfinu. Viðamiklar breytingar voru gerðar á 



 

53 

fæðingarorlofskerfinu til þess að tryggja markmið laganna. Meginþættir þeirra voru meðal 

annars þeir að fæðingarorlofið var lengt úr sex mánuðum í níu í áföngum. Foreldrar áttu rétt 

á allt að 80% af meðallaunum sínum á ákveðnu tímabili í orlofsgreiðslur sem hægt var að 

dreifa í 18 mánuði frá fæðingu barns. Tekin var upp skipting milli foreldra þannig að faðir og 

móðir fengu þriggja mánaða orlof hvort og þrjá mánuði sem foreldrarnir gátu skipt á milli sín 

að vild. Mánuðir bundnir öðru foreldri voru ekki færanlegir yfir á hitt nema annaðhvort 

foreldri andaðist áður en rétturinn var fullnýttur. Þeir foreldrar sem voru utan 

vinnumarkaðar eða í minna en 25% starfi höfðu rétt á fæðingarstyrk með samsvarandi hætti 

og foreldrar í fæðingarorlofi. Vernd þungaðra kvenna hlaut sérstaka meðferð í lögunum. 

Vinnuveitanda var gert skylt að breyta vinnuskilyrðum eða vinnutíma konu ef ætla mátti að 

öryggi hennar og heilbrigði væri í hættu. Slíkar breytingar máttu ekki verða til 

launalækkunar. Óheimilt var að segja upp þungaðri konu og starfsmanni í fæðingar- og 

foreldraorlofi auk þess sem ráðningarsamningur starfsmanns og vinnuveitanda hélst 

óbreyttur meðan á orlofi stendur (Lög um fæðingar- og foreldraorlof nr. 95/2000). Þá var 

sett á fót sérstök stofnun, Fæðingarorlofssjóður sem átti að sjá um greiðslur til foreldra. Sá 

sjóður var fjármagnaður að hluta til með tryggingagjaldi launagreiðenda. 

Breytingarnar þóttu byltingarkenndar á margan hátt þar sem jöfn þrískipting 

fæðingarorlofs var tekin upp auk þess sem lenging fæðingarorlofs var veruleg. En eitt af 

aðalmarkmiðum laganna var að jafna rétt launþega til fæðingarorlofs hvort sem starfað var 

hjá hinu opinbera eða á almennum vinnumarkaði.  

6.1.2 Síðari lagabreytingar á fæðingarorlofi 

Þó nokkrar breytingar hafa verið gerðar á fæðingarorlofskerfinu eftir lagabreytingarnar árið 

2000. Upphaflega var gert ráð fyrir að útgjöld Fæðingarorlofssjóðs árið 2001 yrðu 2 

milljarðar kr., 2,5 milljarðar kr. árið 2002 og 3 milljarðar kr. árið 2003. Þannig myndu 

útgjöldin aukast um 500 milljónir kr. fyrir hvern mánuð sem feður fengju aukalega í réttindi. 

Áætlanir um útgjöld Fæðingarorlofssjóðs reyndust vanáætlaðar líkt og sést í töflu 7 og mikill 

halli varð á rekstri sjóðsins fyrstu þrjú starfsárin. Árið 2001 voru heildarútgjöld sjóðsins 751 

m.kr. hærri en gert var ráð fyrir í fjárlögum, 2044 m.kr. árið 2002 og 2559 m.kr. árið 2003. 

Meginástæðan fyrir þessari miklu vanáætlun á útgjöldum Fæðingarorlofssjóðs var sú að mun 

fleiri feður nýttu réttindi sín til töku fæðingarorlofs en gert hafði verið ráð fyrir (Ingólfur V. 

Gíslason, 2007). 

Tafla 7: Fjárlög, raunútgjöld og halli Fæðingarorlofssjóðs 2001-2003 

Ár 2001 2002 2003 

    
Fjárlög 2.000 2.500 3.000 

    
Raunveruleg útgjöld 2.751 4.544 5.559 

    
Halli umfram fjárlög (%) 37,6% 81,8% 85,3% 

 

Heimild: Alþingi og Fæðingarorlofssjóður 

 

Til þess að koma í veg fyrir að sjóðurinn yrði gjaldþrota var ráðist í fjórar meginbreytingar: 

1. Hlutfall tryggingagjalds var aukið til Fæðingarorlofssjóðs 

2. Sett þak á útgreiðslur sjóðsins 

3. Tímamörk viðmiðunartekna voru lengd úr 12 mánuðum í 24 mánuði 

4. Samkeyrslur voru framkvæmdar milli Fæðingarorlofssjóðs og skattkerfisins 

Fyrsta breytingin fól í sér að bæta tekjur sjóðsins en hinar að draga úr útgjöldum. Auka átti 

það hlutfall tryggingagjalds sem sjóðurinn fékk og sett var verðþak á greiðslur úr sjóðnum 

sem nam 480 þús. kr. á mánuði og tók gildi 1. janúar 2005. Það gerði það að verkum að 

einstaklingar sem höfðu hærri laun en 600.000 kr. í mánaðartekjur fengu því ekki að fullu 

80% launa. Þakið kom því helst niður á þeim sem voru tekjuháir en reynt var að tryggja að 

röskun á tekjum flestra heimila yrði sem minnst við töku fæðingarorlofs. Viðmiðunartekjur 

voru lengdar úr 12 mánuðum í 24 mánuði og til að koma í veg fyrir misnotkun voru gögn 

Fæðingarorlofssjóðs keyrð samhliða skattakerfinu. Ljóst var að breytingin á lögunum gæti 

haft neikvæð áhrif á fjárhag foreldra og frjósemi vegna lengingar viðmiðunartímabilsins. 

Eignist foreldrar annað barn á innan við tveimur árum nema greiðslur til þeirra einungis 80% 

af þeim 80% mánaðartekjum sem þau höfðu áður fengið í fæðingarorlofsgreiðslur og þar 

með er tekjuskerðingin orðin veruleg. Líklegt er að þetta muni draga úr hvata fólks til að 

hafa stutt á milli fæðinga og með hækkandi meðalaldri frumbyrja mun draga úr fæðingu 

barna hjá hverri konu. Auk þess gæti þetta haft þau áhrif að feður tækju síður fæðingarorlof 

eða væru tilneyddir að auka við launavinnu sína (Ingólfur V. Gíslason, 2007).  

Mánaðarlegar hámarksgreiðslur úr Fæðingarorlofssjóði voru hækkaðar jafnt og þétt til 

ársins 2008 og voru þá hæstar 535.700 kr. Í kjölfar efnahagskreppunnar voru 

hámarksgreiðslur lækkaðar árið 2009 með lagabreytingum úr 535.700 kr. niður í 300.000 kr. 

á mánuði í áföngum. Nýjustu lagabreytingar á lögum um fæðingar- og foreldraorlof voru 

gerðar skömmu fyrir áramótin og tóku gildi þann 1. janúar 2013. Með breytingunum er að 

nokkru leyti verið að bæta upp fyrir þær skerðingar sem gerðar hafa verið á lögunum 

undanfarin ár. Fæðingarorlofið verður lengt í áföngum til ársins 2016 og verður þá 12 

mánuðir. Helstu lagabreytingar og hækkanir eru: 

 Þegar barn nær 24 mánaða aldri fellur réttur til töku fæðingarorlofs eða 

fæðingarstyrks niður. Rétturinn fellur einnig niður 24 mánuðum eftir töku barns í 

varanlegt fóstur eða ættleiðingu. 

 Einhleypt foreldri sem hefur tekið barn í varanlegt fóstur eða ættleitt á rétt á 

fæðingarorlofi eða fæðingarstyrk í allt að 9 mánuði, lengt í áföngum í 12 mánuði. 

Einhleyp móðir sem gengst undir tæknifrjóvgun öðlast einnig sömu réttindi.  

 Mánaðarleg greiðsla verður 80% af meðaltali heildarlauna foreldris í fæðingarorlofi 

yfir ákveðið viðmiðunartímabil.  

  Hámarksgreiðsla á mánuði verður 350 þús. kr. 

 Foreldrar hafa rétt á að framlengja sameiginlegan tíma fæðingarorlofs eða 

fæðingarstyrks um allt að 7 mánuði ef um veikindi barns er að ræða. Barn þarf ekki 

að hafa dvalist í sjö sólarhringa á sjúkrahúsi beint eftir fæðingu svo foreldrar öðlist 

rétt til lengingar.  

 Tímabil fæðingarorlofs og fæðingarstyrkja lengist í áföngum á árunum 2014-2016 úr 

9 mánuðum í 12 mánuði. Sjálfstæður réttur foreldra barna fer úr 3 mánuðum á hvort 

foreldri og 3 mánuðum sameiginlegum árið 2013 í 5 mánuði á hvort foreldri og 2 

mánuðir sameiginlega árið 2016.  

Þá samþykkti velferðarráðherra einnig að hækka lágmarksgreiðslur fæðingarorlofs og 

fæðingarstyrkja á árinu 2013 (Alþingi, 2012). 

6.2 Tölfræðilegar upplýsingar 

Það var ekki fyrr en árið 2001 að feður fá að hluta til sambærileg réttindi til fæðingarorlofs 

og mæður. Frá árinu 2004 hefur fjöldi feðra og mæðra verið nokkuð jafn þegar kemur að 

fæðingarorlofsgreiðslum en mun færri feður nýta sér hins vegar fæðingarstyrk heldur en 

mæður. Þróunina má sjá í töflu 8 þar sem sýndar eru greiðslur mæðra og feðra úr 

Fæðingarorlofssjóði á milli áranna 2001-2009. 

Tafla 8: Fjöldi mæðra og feðra sem fengið hafa greiðslur úr Fæðingarorlofssjóði frá 2001-2009 

Heimild: Fæðingarorlofssjóður 

 

Umtalsverður munur er á fjölda greiðslna úr sjóðnum annars vegar til feðra og hins vegar 

til mæðra þó svo að svipaður fjöldi feðra og mæðra fái greiðslur úr Fæðingarorlofssjóði. Milli 

áranna 2001-2009 fékk hver faðir um 2,7-2,9 greiðslur á ári en hver móðir um 5-5,2 greiðslur 

að meðaltali vegna fæðingarorlofs. Munurinn liggur aðallega í því að mæður eru mun líklegri 

til að nýta sameiginlega réttinn heldur en feður og því eru fleiri greiðslur til mæðra. Umsvif 

Fæðingarorlofssjóðs þöndust út og hækkuðu heildargreiðslur hans um rúmlega 32% milli 

áranna 2003-2009. Aukninguna má meðal annars rekja til aukinna barneigna yfir tímabilið.  

Tafla 9 sýnir upplýsingar varðandi fjölda einstaklinga sem fengu greiðslur frá 

Fæðingarorlofssjóði eftir sambúðarformi þeirra milli áranna 2001-2009. Þróunin hefur verið 

nokkuð stöðug nema þegar kemur að einstaklingum sem skráðir eru í sambúð. Þeim fjölgar 

jafnt og þétt á kostnað þeirra sem eru giftir eða í staðfestri samvist. Þegar þessi 

sambúðarform eru tekin saman hefur þróunin verið nokkuð stöðug og eru þau samtals um 

60-65% af öllum einstaklingum hjá sjóðnum.  

 

 

Ár 2001 2002 2003 2004 2005 2006 2007 2008 2009 

          
Feður 

         
          
Orlof 2.525 3.523 4.443 5.284 5.477 5.536 5.884 6.317 6.340 

          
Styrkir 225 305 295 351 416 395 374 360 436 

          
Mæður 

         
          
Orlof 3.224 5.061 5.145 5.393 5.373 5.458 5.833 6.133 6.469 

          
Styrkir 848 1.205 1.187 1.217 1.221 1.277 1.315 1.313 1.227 

          Samtals 6.822 10.094 11.070 12.245 12.487 12.666 13.406 14.123 14.472 

Tafla 9: Hlutfallsleg skipting foreldra eftir sambúðarformi Þjóðskrár.  

Heimild: Fæðingarorlofssjóður 

 

Frá árinu 2001 hefur þróunin á fjöldatölum út frá aldri foreldra verið sú að eldri hópar 

hafa sótt meira í réttindi sjóðsins. Má það rekja til þess að konur eru almennt farnar að eiga 

börn seinna en áður. Hugsanlegt er að það sé vegna bættrar stöðu þeirra á vinnumarkaði og 

fleiri konur fara nú í framhaldsnám áður en þær eignast börn.  

6.3 Nýting réttinda og árangur 

Auðveldara er að kortleggja notkun réttinda sem foreldrar eiga þegar tölfræði 

Fæðingarorlofssjóðs er skoðuð eftir fæðingarári barns. Á þetta bæði við hvort sem um er að 

ræða þriggja mánaða grunnréttinn eða þriggja mánaða sameiginlega réttinn. Þannig má 

kanna fjölda þeirra daga sem feður og mæður taka í fæðingarorlof en það getur m.a. gefið til 

kynna hvort foreldrið það er sem taki sameiginlega réttinn og hvort foreldrar nýti yfir höfuð 

Ár 2001 2002 2003 2004 2005 2006 2007 2008 2009 

          Feður 

         
          Ógiftir 31% 29,5% 28,9% 29,8% 31,4% 29,7% 28,6% 29,1% 22,8% 

          Giftir/ 

staðfest 

samvist 40% 41,8% 40,9% 38,8% 35,4% 34,3% 32,6% 30,6% 29,8% 

          Í 

sambúð 24% 23,2% 25,4% 26,6% 28,8% 32% 34,1% 36,3% 35,9% 

          Skilinn 2,8% 2,9% 2,3% 2,7% 2,7% 2,5% 2,3% 1,9% 2% 

          

Annað 1% 0,8% 0,8% 0,7% 0,7% 0,7% 1,3% 2,1% 

2,4% 

 

          Mæður 

         
          Ógiftar 36,1% 35% 33,5% 35,6% 36% 34,9% 34,7% 34,3% 34,5% 

          Giftar/ 

staðfest 

samvist 37,7% 38,5% 38% 35,3% 33,3% 31,6% 30,5% 28,5% 28,7% 

          Í 

sambúð 21,2% 21,4% 23,4% 24,2% 26,1% 29,7% 31,7% 34,1% 32,4% 

          Skilin 3% 3% 3% 3% 2,7% 2,4% 2,1% 1,9% 2,4% 

          Annað 0,9% 1% 1,1% 0,9% 0,9% 0,8% 0,8% 1% 1,5% 

öll þau réttindi sem þeir eiga rétt á. Tafla 10 sýnir meðalfjölda orlofsdaga hjá feðrum og 

mæðrum vegna barna sem fæddust árin 2001‐2009. 

Niðurstöðurnar eru nokkurn veginn eins og við var að búast og gefa til kynna að mæður 

nýti talsverðan hluta af sameiginlegum rétti foreldra en frávik frá almennum reglum sjóðsins 

geta aukið meðalfjölda tekinna daga. Feður hafa nýtt sinn rétt vel síðan lögin voru sett árið 

2000. Dagafjöldinn sem þeir taka er í flestum tilfellum meiri en grunnréttur þeirra og þar 

með eru þeir að nýta eitthvað af sameiginlega réttinum (Fæðingarorlofssjóður, 2010 & 

Alþingi, 2011). Þegar þetta er borið saman við önnur Norðurlönd kemur í ljós að hlutfall 

feðra sem nýta eitthvað af rétti sínum er hæst á Íslandi og á sama hátt er hlutfallið af 

teknum dögum feðra hæst hérlendis (Fríða Rós Valdimarsdóttir, 2005). 

Tafla 10: Fjöldi feðra og mæðra sem nýta sameiginlegan rétt foreldra á töku fæðingarorlofs 

Fæðingarár 2001 2002 2003 2004 2005 2006 2007 2008 2009 

          Feður 

         
          
Orlof 39 68 97 97 98 98 100 103 94 

          Styrkur 

hærri 33 66 102 106 104 101 106 105 104 

          Styrkur 

lægri 30 61 93 89 92 89 92 100 94 

          
Mæður 

         
          
Orlof 186 187 183 182 182 182 181 178 177 

          Styrkur 

hærri 173 172 168 185 170 164 159 156 159 

          Styrkur 

lægri  158 158 152 150 147 145 147 142 143 

                    

Heimild: Fæðingarorlofssjóður 

 

Markmið laganna um að tryggja samvistir barns við báða foreldra hefur gengið eftir því 

mikill árangur hefur náðst. Líklegast er að breytingin nái frekar til feðra en mæðra enda er 

lögunum ætlað að auka möguleika feðra til samvistar við börn. Að öllum líkindum hafa aldrei 

fleiri feður sinnt umönnun ungra barna (Velferðarráðuneytið, 2005). Mikilvægt er að tryggja 

að karlar fái aukna möguleika til að taka sinn hluta fæðingarorlofs til að tryggja jafnrétti og 

jafna möguleika kynjanna bæði þegar kemur að vinnumarkaði og jafnari ábyrgð á heimili 

(Velferðarráðuneytið, 2013). Ekki er auðvelt að meta hvort lögin hafi auðveldað foreldrum 

að samræma atvinnu- og fjölskyldulífið en staða kynjanna á vinnumarkaði hefur að einhverju 

leyti jafnast með lögunum. Nokkru máli skiptir hvernig samfélagslegt viðhorf til laganna er 

um nýtingu og hvort lögin hafi þau áhrif sem stefnt er að. Á það bæði við viðhorf þeirra sem 

stjórna fyrirtækjum og stofnunum en einnig almenn viðhorf. Samkvæmt Gallup könnun sem 

framkvæmd var í mars árið 2003 telja um 85% Íslendinga það jákvætt að feður nýti sinn 

þriggja til sex mánaða rétt til fæðingarorlofs. Hins vegar var hlutfall atvinnurekanda frekar 

lægra eða um 73,7% (Velferðarráðuneytið, 2005). Samkvæmt könnun sem Capacent Gallup 

gerði árið 2006 virðast atvinnurekendur ekki neikvæðir í garð fæðingarorlofstöku í heildina. 

Svarhlutfall könnunarinnar var 80,8% og af þeim voru 58,2% sem sögðu að viðhorf 

vinnuveitanda síns hafa verið mjög jákvætt en 7,7% hafi fengið neikvæð viðbrögð og 1,7% 

mjög neikvæð. Nokkur kynjamunur er í könnuninni þar sem 86,4% kvenna fengu mjög eða 

frekar jákvætt viðhorf en karlar 73,1%. Konur höfðu í 4,8% tilfella mætt neikvæðu viðhorfi 

en karlar 10,9%. Neikvætt viðhorf er því meira í garð karla en kvenna og á það sérstaklega 

við um iðnaðarfólk. Þá mælist neikvætt viðhorf minna þegar kemur að opinberum 

stofnunum en einkafyrirtækjum. 1,4% kvenna urðu fyrir neikvæðu viðhorfi samstarfsfélaga 

en 3,2% karla. Fæðingarorlofstaka virðist því vera viðurkenndur þáttur í íslensku samfélagi 

þó svo hann sé viðurkenndari hjá konum en körlum (Ingólfur V. Gíslason, 2007).   

6.4 Áhrif efnahagskreppunnar á fæðingarorlof 

Efnahagshrunið árið 2008 hafði djúpar afleiðingar fyrir íslenskt samfélag. Stjórnvöld hafa 

þurft að draga mikið úr ríkisútgjöldum undanfarin ár og þar eru greiðslur til 

Fæðingarorlofssjóðs engin undantekning. Erfiðleikar Fæðingarorlofssjóðs hófust þó nokkuð 

fyrr og var hámark sett á greiðslur úr sjóðnum árið 2004. Feður fóru í auknum mæli að nýta 

sér þá mánuði sem foreldrar höfðu sameiginlega. Margar fyrirspurnir bárust 

Fæðingarorlofssjóði varðandi ónýttan rétt sem hægt væri að nýta (Vinnumálastofnun, 2008). 

Líkleg skýring á þessum breytingum rétt eftir hrun má hugsanlega rekja til aukins 

atvinnuleysis og að foreldrar gætu þá nýtt sér greiðslur frá Fæðingarorlofssjóði og þá einkum 

feður. Móðirin hefur þá farið fyrr út á vinnumarkaðinn en hún hefði annars gert, hugsanlega 

vegna þess að hún hefur haldið sinni vinnu og faðirinn þá nýtt sameiginlegu mánuðina. 

Svipaðar vísbendingar má líklega sjá hjá námsmönnum og þeim sem standa utan við 

vinnumarkað sökum hærra atvinnuleysis (Vinnumálastofnun, 2010). Þessar breytingar áttu 

þó einungis við fyrstu mánuði eftir hrun. Þegar lengra leið frá komu þveröfug áhrif í ljós. 

Breytingar voru gerðar í hagræðingarskyni í kjölfar efnahagshrunsins 2008. Ákveðið var 

að lækka hámarksgreiðslur enn frekar og einnig að lengja tímabilið sem hægt var að taka 

orlofið, úr 18 mánuðum í 36 mánuði. Útgjöld Fæðingarorlofssjóðs lækkuðu í kjölfar þessara 

breytinga vegna lægri útgreiðslna og foreldrar drógu úr nýtingu á orlofi. Þá var hlutfall launa 

foreldra lækkað í 75% af heildarlaunum yfir 200 þús. kr. Árið 2008 náðu hámarksgreiðslur til 

foreldra hámarki og voru 535.700 kr. en einnig náðu meðalútgjöld til feðra hámarki sama ár. 

Frá árinu 2010 hafa meðalútgjöld til feðra lækkað úr 329 þús. kr. í 273 þús. kr. á mánuði. 

Greiðslutímabil hefur styst hjá báðum foreldrum frá árinu 2008 og virðast foreldrar vera 

smeykari við að nýta rétt sinn til fæðingarorlofs vegna óöryggis á vinnumarkaði 

(Vinnumálastofnun, 2010).  

Staða foreldra til töku fæðingarorlofs er því veikari en hún var áður og nýta foreldrar ekki 

rétt sinn eins vel og árin fyrir hrun.  

6.5 Samanburður á fæðingarorlofskerfum á Norðurlöndunum 

Íslendingar voru töluvert seinni en hin Norðurlöndin að samþykkja lög og reglur sem lúta að 

fæðingarorlofi. Á Norðurlöndunum voru fyrstu lögin um fæðingarorlof sett um aldamótin 

1900 þar sem hlutverk þeirra var að mæta þörfum útivinnandi kvenna og sporna við 

ungbarnadauða. Lögin fólu aðeins í sér réttindi fyrir konur sem unnu í verksmiðjum. 

Tilgangur fæðingarorlofs var að nýbakaðar mæður fengju hvíld frá vinnu sinni en 

barnshafandi konum og konum í fæðingarorlofi var hins vegar oft sagt upp störfum.  

Árið 1939 setti Svíþjóð bann við uppsögnum barnshafandi kvenna eða kvenna sem voru í 

fæðingarorlofi fyrst Norðurlanda. Slík lög voru ekki sett í hinum Norðurlöndunum fyrr en 

nokkrum áratugum síðar. Milli áranna 1946-1964 voru lög sett um mæðraorlof í Svíþjóð og 

Finnlandi. Allar konur, hvort sem þær voru útivinnandi eða ekki, áttu rétt til töku á 

mæðraorlofi. Mæðraorlofi var hins vegar ekki komið á í Danmörku, Noregi og á Íslandi. 

Norðurlöndin hafa hvert og eitt farið sínar eigin leiðir í ákvörðun fæðingarorlofslaga þó svo 

margt sé mjög líkt í þróun þeirra. Í Finnlandi eiga feður ekki eins mikinn rétt á fæðingarorlofi 

og þar er einnig minni sveigjanleiki þar sem taka þarf fæðingarorlofið allt í einu lagi. Danir 

hafa þá stefnu að foreldrar eigi að fá meira svigrúm til að haga fæðingarorlofi sínu eins og 

þeim hentar. Í Noregi gefst foreldrum kostur á að stytta vinnutíma sinn eftir fæðingu barns 

og vinna meðfram fæðingarorlofinu sem gerir foreldrum kleift að tvinna saman 

fjölskylduábyrgð og vinnu. Í Svíþjóð er sveigjanlegasta fæðingarorlofs fyrirkomulagið og þar 

hafa foreldrar alltaf fengið aukin réttindi fyrr en foreldrar á hinum Norðurlöndunum (Fríða 

Rós Valdimarsdóttir, 2005). 

Tafla 11: Fyrirkomulag fæðingarorlofs 

  Danmörk Finnland Ísland Noregur Svíþjóð 

Orlof til mæðra fyrir fæðingu 4 vikur 5 vikur 4 vikur 3 vikur 9 vikur 

Orlof til mæðra eftir fæðingu 12 vikur 12 vikur 13 vikur 6 vikur 8 vikur 

Orlof til feðra eftir fæðingu 4 vikur 2/4 vikur 13 vikur 4 vikur  8 vikur 

Orlof sem foreldrar geta skipt á 
milli sín 32 vikur 23 vikur 13 vikur 

29/39 
vikur 52 vikur 

Hlutfall sameiginlegs orlofs 
foreldra af heildarorlofi (%) 61,5 54,8 33,3 69 76,5 

Greiðslur í orlofi sem hlutfall af 
launum (%) 100 70 80 100/80 80-100 

Er hægt að stytta vinnudaginn 
með hlutaorlofi? Já Já Já Já Já 

Geta foreldrar verið í orlofi á 
sama tíma? Já Já Já Já Já 

Heildarlengd 52 vikur  
42/44 
vikur  39 vikur 

42/52 
vikur 68 vikur 

Foreldraorlof með greiðslum Allt að 52 
vikur 

Þar til 
barnið 

verður 3 
ára 

Ekkert Þar til 
barnið 

verður 3 
ára  

Ekkert 

Heimild: Fríða Rós Valdimarsdóttir 

 

Því fleiri karlmenn sem nýta sér feðraorlof því meiri árangur næst. Vonir eru bundnar við 

að orlofstaka feðra muni hjálpa til við að jafna stöðu kvenna og karla á vinnumarkaði. Tafla 

12 sýnir fjölda einstaklinga sem fengu greiðslu vegna barnsburðar, fæðingar og ættleiðingar 

á árunum 1995-2002. 

Tafla 12: Fjöldi einstaklinga sem fengu greiðslur vegna barnsburðar, fæðingar og ættleiðingar 1995-2002 

  Danmörk Finnland Ísland Noregur Svíþjóð 

Karlar 
     1995 41.003 40.267 10 25.166 130.786 

2000 45.559 42.294 1.421 33.806 166.661 

2001 45.372 43.590 2.840 35.096 186.177 

2002 44.897 44.624 3.816 34.505 210.000 

      Konur 
     1995 90.335 108.429 5.066 76.088 327.846 

2000 82.657 97.359 5.094 80.368 275.214 

2001 81.440 96.135 5.861 79.835 280.856 

2002 79.481 95.277 6.266 78.703 295.000 

 

Heimild: Fríða Rós Valdimarsdóttir 

 

Í Svíþjóð var hlutfall karla 71% af fjölda kvenna sem tók orlof árið 2002 og er staðan milli 

karla og kvenna jöfnust þar af Norðurlöndunum. Ísland kemur þar næst á eftir með tæpt 

61% en Noregur hefur lægsta hlutfallið eða 44%. Mest hefur aukningin verið á Íslandi en árið 

1995 var fjöldi karla sem tók orlof innan við 1% af fjölda kvenna. Svíþjóð og Ísland eru einu 

löndin þar sem hlutfallið hefur farið yfir 60%.  

Tafla 13: Karlar sem hlutfall af konum 

  Danmörk Finnland Ísland Noregur Svíþjóð 

1995 45% 37% 0% 33% 40% 

2000 55% 43% 28% 42% 61% 

2001 56% 45% 48% 44% 66% 

2002 56% 47% 61% 44% 71% 

 

Heimild: Fríða Rós Valdimarsdóttir 

 

Í töflu 14 má sjá hlutfall af heildarfæðingarorlofsdögum sem karlar nýttu. Þó svo margir 

karlar taki fæðingarorlof sýnir taflan að konur taka langstærstan hluta fæðingarorlofs sem 

tekið er í hverju landi. 

Tafla 14: Hlutfall af heildarfæðingarorlofsdögum sem karlar nýttu 

  Danmörk Finnland Ísland Noregur Svíþjóð 

1995 4,4% 3,6% 0,1% 5,8% 10,3% 

2000 5,5% 4,1% 3,3% 7,2% 13,7% 

2001 5,7% 4,3% 11,5% 8,3% 15,0% 

2002 5,5% 4,8% 19,6% 8,6% 16,6% 

  

Heimild: Fríða Rós Valdimarsdóttir 

 

Hlutfallið helst nokkuð stöðugt í Finnlandi, Noregi og Danmörku milli áranna 1995 og 

2000-2002 og tóku konur um 90% allra greiddra orlofsdaga. Feður í Svíþjóð tóku fleiri daga 

en feður í hinum Norðurlöndunum og árið 1995 tóku þeir rúmlega 10% af öllum greiddum 

orlofsdögum. Á Íslandi tóku karlar nánast ekkert fæðingarorlof lengst af en eftir að 

feðraorlofi var komið á hefur hlutfall þeirra karla sem taka greidda orlofsdaga aukist mikið. 

Árið 1995 var hlutfallið ekki nema 0,1% en var komið upp í 19,6% árið 2002 og var þá hæsta 

hlutfallið á öllum Norðurlöndunum (Fríða Rós Valdimarsdóttir,2005) .    

Eins og ýjað hefur verið að áður geta áhrif íslenska fæðingarorlofskerfisins verið þau að 

breyta hefðum, viðhorfum, væntingum og venjum á vinnumarkaði. Slíkar breytingar koma 

fram á löngum tíma. Það þarf því ekki að örvænta þó kerfið hafi ekki gjörbreytt viðhorfum á 

vinnumarkaði í einum vettvangi. Einnig er varasamt að hringla jafn mikið með rammaskilyrði 

og gert var í tengslum við úrlausn fjármálakrepputengdra viðfangsefna hér á landi.   

Áhugavert verður að fylgjast með hvort nýju lagabreytingarnar muni leiða til þess að 

foreldrar muni nýta rétt sinn betur til töku fæðingarorlofs eins og árin fyrir efnahagshrun. 

Vonandi munu fleiri feður nýta rétt sinn til orlofs þar sem meðaltal af heildarlaunum og 

hámarksgreiðslur hafa verið hækkaðar. 

7 Lokaorð 

Þegar kemur að atvinnuþátttöku kvenna á vinnumarkaði skarar Ísland framúr. Hlutfall 

útivinnandi kvenna er með því mesta í heiminum þó svo íslenskar konur sjái einnig að 

langmestu leyti um umsjón barna og heimilisverkin. Karlar eru ekki lengur eina fyrirvinna 

heimilisins en yfirleitt eru þeir samt tekjuhærri en konur. Eftir því sem fleiri börn eru á 

heimili lengist vinnutími karla en vinnutími kvenna styttist. Mun líklegra er að kona verði 

heimavinnandi eigi hún þrjú eða fleiri börn. Mikil breyting hefur orðið á fjölskyldumynstri frá 

byrjun 20. aldar og eiga konur í dag færri börn en áður. Margir þættir spila þar inn í eins og 

menntun og minnkandi frjósemi. Með tilkomu getnaðarvarna hafa konur í auknum mæli 

frestað barneignum og fjárfest í menntun en mikill meirihluti brautskráðra nemenda úr 

háskólum landsins eru nú konur. Seinkun barneigna getur orðið allt að áratugur þar sem 

konur vilja halda út á vinnumarkaðinn að námi loknu og byggja upp starfsframa. Frjósemi 

hefur lækkað mikið undanfarna áratugi í Evrópu og eru flest lönd nú undir 

viðmiðunarmörkum. Frjósemi íslenskra kvenna hefur haldist yfir viðmiðunarmörkunum og er 

með því mesta í Evrópu þrátt fyrir mikla atvinnuþátttöku.  

Þó aukning kvenna inn á vinnumarkaðinn hafi verið mikil eiga konur enn langt í land til að 

ná körlum. Mikið hefur verið lagt upp úr jafnrétti kvenna og karla á vinnumarkaði og þrátt 

fyrir að jafnrétti kynjanna sé mest á Íslandi er kynbundinn launamunur enn til staðar. Konur 

með sömu menntun og karlar eru yfirleitt launalægri þó þær gegni sama starfi og karlar. 

Konur vinna frekar hlutastörf en karlar og er möguleiki að launamunur milli kynjanna stafi að 

einhverju leyti af því. Launamunurinn er einnig tilkominn vegna ólíkra námsleiða kynjanna 

og starfsvettvangs. Á síðari árum hafa konur sótt í auknum mæli í áhrifastöður innan 

fyrirtækja en eru þó ennþá í miklum minnihluta sem forstjórar stærri fyrirtækja. Leið 

stjórnvalda til að auka hlutfall kvenna í stjórnum fyrirtækja er að setja á lög um kynjakvóta 

sem taka gildi 1. september 2013. Það mun því koma í ljós hvort stjórnarhættir innan 

fyrirtækja eigi eftir að breytast til hins betra með tilkomu laganna og fækka kynbundnum 

störfum.   

Með tilkomu laga um daggæslu fengu konur meira svigrúm til að halda út á 

vinnumarkaðinn. Miklar umbætur hafa verið gerðar á fæðingarorlofi á Íslandi og hafa þær 

auðveldað konum að snúa aftur út á vinnumarkaðinn að barneignum loknum. Karlar hafa 

einnig fengið aukin réttindi til fæðingarorlofs og eiga mun meiri réttindi en aðrir feður á 

Norðurlöndunum. Barn nýtur því aukinna samvista við báða foreldra sína eftir að lögum um 

fæðingarorlof var breytt. Stjórnvöld á Íslandi hafa að einhverju leyti náð að byggja upp 

fjölskyldustefnu sem hjálpar foreldrum að sameina atvinnu- og fjölskyldulíf og jafna stöðu 

kynjanna á vinnumarkaði. Feður hafa nýtt fæðingarorlofsréttindi sín vel og hafa þeir aldrei 

tekið jafn virkan þátt í umönnun barna sinna. Efnahagskreppan hefur haft þau áhrif að 

foreldrar hafa dregið úr nýtingu á fæðingarorlofi og greiðslutímabil styst vegna óvissu á 

vinnumarkaði. Jöfnun kynjanna sem komin var á vinnumarkaði fyrir hrun virðist hafa dregist 

saman en vonandi mun nýja löggjöfin leiða til þess að foreldrar auki fæðingarorlofstöku á ný.  

